
Дэ бжэIупэм Iут жыгыжьым и 
жьауэм дыщIэсщ. Си псэлъэгъу 
Тембот Мышэ щотхъу «шыфI» хуэ-
хъуа и самокатым:

- Iэмэпсымэ бэлыхьщ. Пэжщ, 
зыхуащIар асфальтщи, ди къуажэ 
уэрамхэм къезэгъыщэркъым, ауэ 
дыкъигъэщIэхъуркъым.

Аурэ и гъусэри, ПщыукI Башир, 
нэхъыбэу «Шурэу» яцIыхури, къы-
Iуолъадэ, ари «шущ» икIи и само-
катми хуэарэзыщ: «Зы щIыпIи 
укъыкIэригъэхунукъым».

Абыхэм я дежкIэ къэрал псом а 
транспорт лIэужьыгъуэщIэм щыху-
жаIэр зыми щыщкъым: ар нэгузе-
гъэужьыгъэкIэ къагъэсэбэпыр-
къым, атIэ зэрылажьэ Iэмэпсымэщ 
- тIури Бахъсэн районым щыIэ Куба 
къуажэм и пощтзехьэщ илъэс зы-
къом хъуауэ. А IэнатIэм пэрытхэм я 
дежи щыболъагъу ди жылэхэм я 
гъащIэм къыщыхъу зэхъуэкIыны-
гъэхэм я пыдзахуэхэр: нэхъапэм 
пощт къэлътмакъхэр хьэлъэти, 
шыхэмкIэ кърахьэкIыу щытащ, 
иужькIэ лъакъуэрыгъажэхэм хуэ-
кIуащ, иджы мис…

Бахъсэн икIа автомашинэр къра-
гъэблагъэри, Мыши Башири ягуэ-
шыну газетхэр зэхадзу щIадзащ, 
сэри Iэмал згъуэтащ сыщIэкIуа 
щхьэусыгъуэм - газетхэмрэ жур-
налхэмрэ Iэ тедзэныр зэрекIуэкIым 
теухуауэ IуэхущIапIэм и унафэщI 
Быгу Иринэ (сурэтым) сепсэлъэну.

- ЖысIэну сыхуейщ дэ мыр ди 
лэжьыгъэм нэхъ мыхьэнэшхуэ щы-
зиIэхэм зэрахэтыр. Газетхэмрэ жур-
налхэмрэ Iэ зэрытрадзэм зэпы-
мыууэ къыщIоупщIэ зи нэIэ дыщIэт-
хэр. Дэри тхузэфIэкI къэдгъанэр-
къым: цIыхухэм захудогъазэ, ягу 
къыдогъэкIыж зыщыгъупщахэм. 
АрщхьэкIэ тлъэкIыр мащIэщ: зыми 
зыри ирахулIэфынукъым газет е 
журнал къригъэхьыну. Дызэха-
щIыкIмэ, догуфIэ…

Иринэ мазэ къэс сыхуозэ: сы-
зыщыпсэур Кубащи, унагъуэ Iуэхут-
хьэбзэхэм я уасэхэр зэстыр аращ. 
ЖиIар зэрыпэжым щыхьэт техъуэу 
къыщIэкIынщ сыщIыхьэу дызэ-
псэлъа иужь зимыгъэгувэу къызэ-
рызэупщIар: «Мухьэмэд, уэ Iэ теб-
дза газетхэм?»

И IэнатIэм зэрыпэрытрэ зэ-
манышхуэ дэмыкIами, Быгум хузэ-
фIэкIащ и лэжьыгъэм зэры-
хищIыкIыр, гудзакъэ зэрыхэлъыр 
къигъэлъэгъуэн, хэбгъэзыхьмэ, сэ 
тIэкIу гузэвэхыуи къысщыхъуащ. 
ЦIыкIукъым абы и пщэ къыдэхуэ 
къалэнхэр икIи къаугъэ зы пылъщ: 
зы щIыпIэ ущыщыуамэ, псалъэ-
макъ къикIынущ. Псори зэпэшэ-
чауэ псэлъэнри абы къы хихауэ ара-
гъэнущ. Ауэ жиIэну а цIыхубзыр 
зытемыгушхуэм куэд щIауэ псори 
щыгъуазэщ: газетхэмрэ журнал-
хэмрэ Iэ традзэным и Iуэху зыми 
зэримыхуэж хуэдэщ, «Урысейм и 

Республикэм и гъуэгу ин-
фраструктурэм  епха лэжьы-
гъэхэр зэрекIуэ кIым щы-
гъуа зэ зищIащ КъБР-м и Iэ-
тащхьэ КIуэ кIуэ Казбек. 

РЕСПУБЛИКЭМ и гъуэгу 
фондым и мылъкум къы-
хэкIыу, гъуэгухэм машинэхэр 
щызэтримыхьэн папщIэ, 
уэрамийм лэжьыгъэхэр щра-
гъэкIуэкI: Таман дивизэм, 
Къэзанокъуэ Жэбагъы, Мусу-
каевым, Хъураным я цIэхэр 
зезыхьэхэм, Балъкъэр, Осе-
тин уэрамхэм, «Юность» уэ-
рамдэкIым. Профсоюзнэ 
уэрамым «КъуэкIыпIэ» хьэб-
лэм нэс зрагъэубгъунущ. 

Гъуэгушхуэм зэуэ сатырип-
лIым машинэхэр щызекIуэфу 
ящIынущ, уэрамым тет уэз-
дыгъэхэр яхъуэжынущ, ток 
кIапсэхэр щIы щIагъым ягъэ-
Iэпхъуэнущ, лъэс лъагъуэ-
хэмрэ машинэ гъэувыпIэ-
хэмрэ зыхуей хуагъэзэнущ, 
лъэсырызекIуэхэм папщIэ 
иджырей уэздыгъэхэмкIэ 
зекIуапIэхэр къагъэнэхунущ. 

Профсоюзнэ уэрамым къы-
пащIыхьыну Iыхьэм къикIыу 
Къалмыкъым и цIэр зезыхьэ 
уэрамым нэс гъуэгущIэ яу-
къуэдиинущ, школыщIэ 
яухуэм машинэ бгъэдыхьэпIэ 
хуащIынущ. А гъуэгу Iыхьэм 
зэуэ машиниплI зэбгъурыту 
техуэн хуэдэу зрагъэубгъу-
нущ. Мыбдежми уэрам уэз-
дыгъэхэр, лъакъуэрыгъажэ 
зекIуапIэхэр, лъэс зекIуа-
пIэхэр тращIыхьынущ. 

КIуэкIуэ Казбек кIэлъы-
плъащ километр 16-кIэ зы-
зыубгъу Аргудан - Алексан-
дровскэ гъуэгур зэIузэпэщ 

КъБР-м и Iэтащхьэ КIуэкIуэ Казбек Ин-
гуш щIыналъэм и УнафэщIымрэ абы 
щыпсэухэмрэ ехъуэхъуащ республикэм и 
махуэмкIэ:

«ИНГУШЫМ щыпсэу ди къуэш лъэпкъым 
нобэ егъэлъапIэ республикэм и махуэр.

Урысейм и хэгъэгу псоми хуэдэу, Ингуш-
ми жыджэру зеужь, ди Президент Путин 
Владимир и жэрдэмкIэ къыхалъхьа лъэпкъ, 
къэрал, щIыналъэ проектхэр егъэзащIэ, и 
цIыхухэм я псэукIэр егъэфIэкIуэным ху-
щIокъу.

ЛIэщIыгъуэкIэрэ къэгъуэгурыкIуа нэхъы-
жьыфIхэм я псэкупсэ, щэнхабзэ щIэиныр, 
зауэм, лэжьыгъэм щызэрахьа лIыхъу-
жьыгъэшхуэхэр Ингушетием и цIыхубэм я 

псэукIэм и лъабжьэ быдэщ.
Зэкъуэш республикэхэр зэпащIэ илъэс 

бжыгъэ куэд хъуауэ яку дэлъ зэныбжьэгъу-
гъэ быдэм, щэнхабзэ, спорт, сату-экономи-
кэ зэхущытыкIэхэм, гъунэгъум зэры-
декIуэкIын, хьэщIагъэм епха хабзэ дахэхэм.

Сигуми си псэми къабгъэдэкIыу я ма-
хуэшхуэмкIэ псалъэ гуапэхэмкIэ захузо-
гъазэ Ингуш Республикэм и Iэтащхьэ Кали-
матов Махмуд-Алий Макшарип и къуэми 
щIыналъэм и цIыхухэми. Къэбэрдей-Балъ-
къэрым щыпсэухэми си щхьэми къыб-
гъэдэкIыу сынывохъуэхъу фи республикэ-
ми ди Хэку лъэщ Урысейми я пщIэр 
къэфIэту ехъулIэныгъэщIэхэр, зэIузэпэщы-
гъэ, фIыгъуэ фиIэну», - щыжеIэ КIуэкIуэ 
Казбек и хъуэхъу тхыгъэм.

«Пэрытхэм я зэщIэхъееныгъэм» 
хэтхэм я жэрдэмкIэ Бахъсэн къа-
лэм щыщ, жылагъуэ Iуэхухэм 
жыджэру хэт студентхэм зэIущIэ 
драгъэкIуэкIащ.

КЪЫДЭКIУЭТЕЙ щIэблэм хэкупсэ 
гъэсэныгъэ тэмэм ябгъэдэлъхьэным 
хуэунэтIа а Iуэхур къыдаIыгъащ 
Къэбэрдей-Балъкъэр мэкъумэш 
колледжымрэ «Хэкум и хъума-
кIуэхэр» къэрал фондымрэ.

ЗэIущIэм кърихьэлIа ныб-
жьыщIэхэм я упщIэ куэдым жэуап 
иратащ Афганистаным щекIуэкIа 
зауэм и ветеранхэм я зэгухьэны-
гъэм хэтхэм, Урысейм иригъэкIуэкI 
дзэ Iуэху хэхам зи къалэныр къы-
щезыхьэлIахэм, зи гугъу тщIа къэ-
рал фондым, щIалэгъуалэ зэ щIэ-
хъееныгъэм я узэщIакIуэхэм.

Бахъсэн щIыналъэр зэрыгушхуэ 
зауэлI хахуэхэм я бжыгъэм иджыри 
къахэхъуащ: иджыблагъэ Урысей 
Федерацэм и Президент Путин Вла-
димир и унафэкIэ Бахъсэн къалэм 
щыщ Джэху Азэмэт Iэбдулкъадир и 
къуэм къыхуагъэфэщащ Жуковым 
и медалыр.

Бахъсэн къалэ администрацэмрэ 
Урысейм иригъэкIуэкI дзэ Iуэху хэ-
хам хэтыну хуейхэр къыщыхах Iэна-
тIэмрэ я лIыкIуэхэм Урысейм и 
 МВД-м и «Бахъсэн» къудамэм и учё-
тым щытхэр щагъэгъуэзащ Уры-
сейм ЗыхъумэжыныгъэмкIэ и ми-
нис терствэм и жьауэм щIэту дзэ 
 къалэныр къезыхьэлIэхэм къэра-
лым къарит дэIэпыкъуныгъэхэр 
зыхуэ дэм.

ШЭРЭДЖ Дисэ.

Я узыншагъэр
зэфIагъэувэж

АДЫГЕЙ. «Урысей зэкъуэт» партым и 
щIыналъэ къудамэм сыт щыгъуи и нэIэ 
трегъэт Мейкъуапэ и уIэгъэщым 
щызэIэзэхэм. Иджы дыдэ абыхэм хура-
гъэшащ адыгэ кхъуейхэр, мыIэрысэхэр, 
IэфIыкIэхэр,  ерыскъыгъуэ хэплъыхьа-
хэр, шей, кофе, нарзаныпс. 

«ДЗЭМ къулыкъу щызыщIэхэм 
дадэIэпыкъуныр мы зэманым щытщ ди 
партым и цIыхубэ программэм и 
унэтIыныгъэхэм ящыщ зыуэ. Республи-
кэм и Iэтащхьэ, «Урысей зэкъуэт» партым 
и щIыналъэ къудамэм и секретарь Къум-
пIыл Мурат а Iуэхум гулъытэ щхьэхуэ     
хуещI икIи дэри дыкъыхуреджэ ди за-
уэлIхэр зыхуей-зыхуэфIхэмкIэ пIалъэ 
къыхэдмыгъэкIыу къызэдгъэпэщыну. 
Мыхьэнэшхуэ иIэщ дэ я щIыбагъ ды-

зэрыдэтыр ди зауэлIхэм сыт щыгъуи зы-
хащIэным, я узыншагъэр зэфIэувэжу я 
унагъуэхэм яхыхьэжыным», - жиIащ пар-
тым и Адыгей щIыналъэ къудамэм и 
гъэзэщIакIуэ комитетым и унафэщI 
АфэщIагъуэ Рэмэзан. 

«Кавказым и налкъут»
зыгъэпсэхупIэм

КЪЭРЭШЕЙ-ШЭРДЖЭС. Луганск 
ЦIыхубэ Республикэм щыщ сабии 120-
рэ КъШР-м и гъэмахуэ зыгъэ-
псэхупIэхэм яшащ. НыбжьыщIэхэм нэ-
гузегъуэжь Iуэху куэд къапоплъэ. Абы-
хэм щIыналъэм и щIыпIэ дахэхэм 
зыщрагъэплъыхьынущ, республикэм и 
цIыхухэм къадэгъуэгурыкIуэ хьэщIа-
гъэр зищIысым хагъэгъуэзэнущ.

САБИЙХЭМ Теберда къалэм и «Кав-
казым и налкъут» зыгъэпсэхупIэм тхьэ-
махуэ зэхуакуитIкIэ я узыншагъэр щра-
гъэфIэкIуэнущ.

Фигу къэдгъэкIыжынщи, Луганск 
ЦIыхубэ Республикэм и Старобельскэ 
 районым къикIахэм Къэрэшей-Шэр - 

джэ сым зыщагъэпсэху илъэс етIуанэ 
 хъуауэ. Мы гъэм ЛНР-м къикIынущ сабий 
750-рэ. 

Лъэныкъуэ куэдым
трагъащIэ

АБХЪАЗ. Республикэм и президент 
Бжание Аслъэн, япэ вице-премьер, 
энергетикэмрэ транспортымкIэ ми-
нистр Нанбэ Джансухь, вице-пре мьер, 
экономикэмкIэ министр Озган Крис-
тинэ, Арбитраж судым и унафэщI Кви-
циние ФатIимэ сымэ хэтщ мэкъуа -     
уэ гъуэм и 5-м Санкт-Петербург къы-
щы зэIуаха XXVII «Экономикэ» фору-
мым.

МАХУИПЛIКIЭ екIуэкIыну а зэхыхьэм 
Абхъазым и лIыкIуэхэр щогугъ республи-
кэм и фейдэ зыпылъ зэгурыIуэныгъэхэр 
нэгъуэщI къэралхэм я лIыкIуэхэм ира-
щIылIэну. Абыхэм къызэщIаубыдэнущ 
щызэдэлэжьэну IэнатIэ куэд.

УЭРДОКЪУЭ  Женя.

Зэныбжьэгъугъэ быдэр зи лъабжьэ

Гъуэгухэр зэIузэпэщ ящI

зэращI щIыкIэми, ар Уры-
сейм и гъуэгу пэрытхэм хохьэ, 
Лэскэн, Аруан, Тэрч, Май рай-
онхэм пхыкIрэ Р-217 «Кавказ» 
гъуэгур Прохладнэ - Елъхъуэт 
трассэм пищIэу. 

А лэжьыгъэ псори УФ-м и 
Президент Путин Владимир  
и жэрдэмкIэ зэхаубла «Гъуэ-

гуфI шынагъуэншэхэр» 
лъэпкъ проектым ипкъ ит-
кIэщ зэрырагъэкIуэкIыр. 
ИджыпстукIэ нэхъ къару-
ушхуэ зрахьэлIэр Аргуданрэ 
Александровскэмрэ зэпызы-
щIэ, къуажэ зыбжанэм пхыкI  
гъуэгурщ, ар зэрыщыту зы-
хуей хуагъэзэнущ. Сатырип-

лIу машинэхэр щызекIуэу, 
 гъуэгушхуэр зэпыгъэщхьэху-
кIауэ, уэздыгъэхэр егъэу-
вэкIауэ ящIыну я мурадщ, 
апхуэдэ лъэIукIэ къуа жэ-
дэсхэм мызэ-мытIэу респуб-
ликэм и Iэтащхьэм зыкъы-
хуагъэзащ. КIуэкIуэ Казбек 
къызэрыхигъэщамкIэ, илъэ-

ситI зытекIуэдэну я гугъа 
лэжьыгъэхэр илъэсыр имыу-
хыу зэфIэкIынущ. Къинэ мы-
щIауэ, гъуэгу IэщIагъэлIхэр 
йолэжь Аргудан къуажэ 
кIуэцIым ирикIуэ, километри 
4,3-м нэс, Iэрэмысэм и цIэр 
зезыхьэ уэрамым и гъуэгур 
зэрагъэпэщыжынми.

«Кавказ» къэрал гъуэгум 
хиу быдэу, Аргуданрэ Осетие 
Ищхъэрэ - Алание  Рес пуб-
ликэмрэ зэпызы щIэ, ки лометр 
15,5-рэ зи кIы хьагъ гъуэгуми 
лэжьыгъэхэр щокIуэкI. Абыи 
зэуэ сатыриплIкIэ  ма ши нэхэр 
щызэблэкIыфу бгъуэ уэ щыты-
нущ, и гупэ кIэ къакIуэ ма-
шинэхэр щхьэ хуэу къанэу. 

Май районым хиубыдэ, ки-
лометри 10,2-м нэс Май - За-
речнэ - Новоивановскэ гъуэ-
гуми лэжьыгъэхэр щокIуэкI. 
IэщIагъэлIхэм абы асфальт-
бетону километри 4-м нэс 
тралъхьакIэщ, езыр фокIа-
дэм и 1-м яутIыпщынущ. А 
 гъуэгу дыдэм щызэрагъэ-
пэщыж метр 90 зи кIыхьагъ, 
Шэрэдж псыежэхым телъ 
лъэмыжыр. Езы Май къалэм 
ЩIыналъэм и гъуэгу фондым 
и мылъкум къыхэкIыу, уэра-
мищ зэIузэпэщ щащIынущ, 
псори зэхэту километри 2,5-
рэ я кIыхьагъыу: школыщIэм 
хуэкIуэ Железнодорожнэ, 
 Совхознэ, Грибоедовым и 
цIэр зезыхьэ уэрамхэр.

Сытхэр  уи  псэукIэ,  къуажэ?

Iэ  тедзэгъуэщ

пощтым» и лэжьакIуэхэм фIэкIа. 
Куэд къыщонэ уна фэщI хэм я деж. 
Баштекъузэ хэмылъу абыхэм 
езыхэм я жьауэм щIэт гупхэм гура-
гъэIуэфынутэкъэ мы Iуэхум и мы-
хьэнэр икIи ар езыхэм къазэ-
рыхуэщхьэпэнур. Хьэ мэрэ, ди газе-
тым и гугъу тщIынщи, адыгэбзэкIэ 
школым щебгъэджэну къезэгърэ 
«Адыгэ псалъэм» уемыджэу? Зы 
щапхъэ за къуэ: сэ си щхьэкIэ щIэх-
щIэхыурэ зыкъысхуагъазэ езыхэр 
зыхуэныкъуэ хъуа тхыгъэхэр зытет 
газетыр къэзгъуэту естыну къы-
зэлъэIуу. Сыщхьэхыркъым, ауэ 
мы лъаIуэу езыхэм Iэ традзэмэ, 
нэхъ тыншкъэ?

Зэгуэр газетхэр къыдагуэу хуе-
жьат зызыубгъуа телеканал зэ-
мылIэужьыгъуэхэм. Ауэ иджы те-
левиденэри ирагъэкIуэтащ ком-
пьютер Iэмэпсымэхэм, жып теле-
фонхэм. Интернетыр хъарзынэщ, 
ауэ уи упщIэм жэуап кърит къудей 
фIэкIа абы уи къэухьым хигъа-
хъуэркъым. Сыт хуэдиз тражыIыхь-
рэ абы? Дэ я гугъу тщIыххэнкъым 
ди жып телефонхэм къитIысхьа 
«Iустазхэм» къабжхэм. Языныкъуэ-
хэм я деж апхуэдизкIэ делагъэщи, 
уогъэщIагъуэ къызэрагупсысы-
фар.

СыщIэкIуа Iуэхум и дежкIэ къэз-
гъэзэжынщи, Иринэ къызжиIащ, 
 гугъусыгъуу екIуэкIми, газетхэмрэ 
журналхэмрэ мыIейуэ Iэ зэрытра-

дзэр. ЗэрыгурыIуэгъуэщи, махуэ 
къэс захъуэжри, бжыгъэхэм зэкIэ я 
гугъу тщIынкъым.

- Иджы Iэ тедзэкIэ зэмылIэужьы-
гъуэхэр къежьащ. Уеблэмэ дэт-
хэнэри пощтым кIуэуэ газетыр 
езым къищтэфынущ. ИтIанэ Iэ тед-
запщIэр нэхъ мащIэнущ. Абы щы-
гъуазэ цIыхухэр?

- Дауи, щыгъуазэщ,- жэуап къы-
зитыжащ Быгум. - АрщхьэкIэ, 
пэжыр жысIэнщи, апхуэдэхэр къа-
хэкIыркъым: я унэ хуахьмэ нэхъ  
къащтэ…

Илъэс зыкъом и пэкIэ газетхэм я 
тиражыр щехуэхым ар зи ягъэу 
 къалъытар щхьэусыгъуитIщ: тедза-
пщIэм зэрыхэхъуэмрэ пощтзе-
хьэхэм газетхэр зэрыхуамыхьымрэ. 
Зи гугъу тщIа Iэмалыр къыщIа-
гупсысари иужьрейхэр тэмэму 
зэрымылажьэрт. АтIэ, мы къуажэм 
апхуэдэ гукъеуэ дэлъкъым. Пен-
сэхэри мыдрейхэри и чэзум щаIэро-
хьэ. АтIэ сыт, къуажэкIэм къикIыу 
пощтым нэс къыщIэкIуэнур?

Зэманым зихъуэжащ. Тхыдэм 
хыхьэжащ газетхэмрэ журнал-
хэмрэ Iэ тезыдзэхэм я бжыгъэм 
зезыгъэубгъуу щыта жылагъуэ 
лэжьакIуэхэр, щIыпIэхэм кIуэурэ 
журналистхэм ирагъэкIуэкIыу 
щыта щIэджыкIакIуэ конферен-
цхэр, нэгъуэщI куэди. АрщхьэкIэ 
тхыдэми къигъэзэжу жаIэ…

ШАЛ  Мухьэмэд.

Хэкум и къэкIуэнур
зи гъуазэхэр

Санкт-Петербург къыщызэIуахащ XXVII 
петербург дунейпсо экономикэ форумыр. 
Ар дуней псом мыхьэнэшхуэ щызиIэ 
зэхыхьэщ, Урысей Федерацэм и Президент 
Путин Владимир и нэIэ щIэту йокIуэкI. 

МЫГЪЭРЕЙ зэIущIэр зытеухуауэ щыты-
нур къыхэзылъхьар Путин Владимирщ - 
«Къэ рал куэд щызэдэлажьэ дунейр зыу-
жьыныгъэм и хэкIыпIэщIэщ». 

«Дуней псом къэралу щыIэм я нэхъыбэр 
пэжымрэ щхьэхуитыныгъэмрэ щытепщэ 
зэхущытыкIэм хущIокъу. Дэтхэнэми и хуи-
тыныгъэр убзыхуарэ, нэгъуэщIхэм я хаб-
зэхэри ялъытэу, къэралхэмрэ лъэпкъхэмрэ 
я щэнхабзэ хъугъуэфIыгъуэхэм пщIэ хуащIу 
зэдэпсэуну хуейщ. Мис апхуэдэ Iуэху-
гъуэхэрщ БРИКС-м и лэжьыгъэми лъабжьэ 
хуищIыр. Мы гъэм абы къызэригъэпэща 
зэхыхьэр зи нэIэ щIэтыр Урысейрщ. Илъэс 
къэскIэ нэхъ ин хъу, дунейпсо экономикэм 
и Iыхьэ щанэр зыIэщIэлъ къэралхэр зыхэт а 

зэгухьэныгъэр къыщызэрагъэпэщауэ щы-
тар 2006 гъэм Санкт-Петербург щекIуэкIа X 
дунейпсо экономикэ форумырщ. Абы нэхъ-
ри купщIафIэ ещI Iуэхур», - жиIащ Путин 
Владимир къыщыпсалъэм. 

Зэхыхьэм хэтщ КъБР-м и Iэтащхьэ 
КIуэкIуэ Казбек зи пашэ ди лIыкIуэ гупыр. 
Кавказ Ищхъэрэм и хэгъэгу псоми, Къэбэр-
дей-Балъкъэрри яхэту, утыкухэр къы щы зэ-
ра гъэпэщащ ПМЭФ-м. ДяпэкIэ зэгу рыIуэ-
ныгъэхэр, зэпсэлъэныгъэхэр, зэIущIэхэр 
ирагъэкIуэкIынущ. Фигу къэдгъэкIыжын-
щи, нэгъабэ экономикэ форумым Путиным 
щигъэбелджылауэ щытащ Урысейм, псом 
хуэмыдэу Кавказым, туризмэм зэрызыще-
гъэужьыпхъэ лъэныкъуэхэр. Нэгъабэ Iуэху-
гъуэ куэд зэфIагъэкIащ. Мы гъэми лъэп-
къым, къэралым и пашэм и къэпсэлъэ-
ныгъэм мыхьэнэшхуэ зиIэ Iуэхугъуэ куэд 
къыхигъэщащи, ар къулыкъущIэхэм я лэ-
жьы гъэм къызэрыщагъэсэбэпынум шэч 
хэлъкъым.

ЗэгурыIуэныгъэхэм я утыку

ПщIэ зыхуэтщI ди лъахэгъухэмрэ ди хьэщIэхэмрэ! КъБР-м ЩэнхабзэмкIэ и министер-
ствэмрэ КъБР-м и ТхакIуэхэм я зэгухьэныгъэмрэ мэкъуауэгъуэм и 10-м сыхьэт 18-рэ да-
къикъэ 30-м фрагъэблагъэ ЩоджэнцIыкIу Алий и цIэр зезыхьэ Къэбэрдей къэрал драмэ 
 театрым щекIуэкIыну пшыхьым. Ар теухуащ КъБР-м и цIыхубэ усакIуэ, КъБР-м и Къэрал 
 саугъэтым и лауреат Тхьэгъэзит Зубер къызэралъхурэ илъэс 90 зэрырикъум. УпщIэ зиIэхэр 
фыпсалъэ хъунущ мы телефонхэмкIэ 42-43-13; 42-64-94.

Пшыхьым фрагъэблагъэ!

Дунейм
щыхъыбархэр

Зыгъэхьэзырар 
ЩХЬЭЩЭМЫЩI Изэщ.

Илъэс  Iуэху  къэщтэжыгъуейщ.
Лъэпкъ Iущыгъэ:

Махуэгъэпс 

УФСБ-м  къет

Жылагъуэр
хузэщIагъэуIуэ 

ООН-м и Ассамблее Нэхъыщхьэм и зи 
чэзу зэхуэсу Швецием и къалащхьэ           
Стокгольм 1972 гъэм щызэхэтам (мэ-
къуауэ гъуэм и 5-м) щытеп сэ лъы хьат ды-
къэзыухъуреихь дунейм къы щыхъу 
Iуэхугъуэ мыщхьэпэу арэзы узытехъуэн-
кIэ Iэмал зимыIэхэм. 

КЪЭРАЛ куэдым иужьым къызэдащ-          
та  япэ программэу ЩIыуэпсым и щы-
тыкIэм  кIэлъыплъыным хуэгъэзар 
(ЮНЕП) щызэхалъхьари абы щыгъуэщ. 
Абдежым къыщегъэжьауэ, мэкъуауэ-
гъуэм и 5-р Дыкъэзыу хъуреихь дунейр 
 хъумэным и махуэу ООН-м хыхьэ къэрал 
псоми къыщалъытащ. 

Мэкъуауэгъуэм и 5-м, хабзэ зэры хъуауэ, 
дыкъэзыухъуреихь дунейм гулъытэ хэха 
хуэщIыным хуэгъэза Iуэху гъуэхэр зы гъэ 
къэ мынэу къэрали 100-м щIигъум щрагъэ- 
кIуэкI.

«Экологым и махуэ» - кIэ зэджэр  Урысей 
Федерацэм щагъэлъапIэ 2007 гъэм къы-
щыщIэдзауэ. А махуэм лъа къуэрыгъажэм 
дихьэххэм къалэ уэрамхэм зэуIуу къыщра-
гъэжыхь, курыт школхэм концертхэр, зэ-
пеуэхэр щрагъэкIуэкI, зи гугъу тщIы Iуэхум 
еджа кIуэхэр трагъэтхыхь, ныбжьыщIэхэм, 
щIа лэгъуалэм жыгыщIэхэр щIыпIэ-щIы-
пIэкIэрэ щыхрагъасэ, кIэрыхубжьэ ры-
хухэр зэщIрагъакъуэ.

Экологым и махуэр псом япэу зэгъэ-
щIылIар цIыхубэр арами, къэрал куэдым  
я политикхэми абы гулъытэ хэIэтыкIа 
 хуащI, дыкъэзыухъуреихь  дунейм дыхуэ-
сакъын зэрыхуейм жы лагъуэр къыхура-
джэу, хузэщIагъэуIуэу…

Ди къэралым и мыза-
къуэу, хамэ щIыналъэ куэд-
ми нобэ щагъэлъапIэ 
Урысыбзэм и дунейпсо ма-
хуэр. Урыс лъэпкъым, ап-
хуэдэуи Урысей Федера-
цэм, Совет Союзым къызэ-
щIиу быдэу щыта къэралхэм 
ящыщ дэтхэнэми мыхьэ-
нэшхуэ щызыубыдщ, гъа-
щIэм лъапIэныгъэ нэ-
хъыщхьэу къыщалъытэхэм 
ящыщщ урысыбзэр. Бзэ 
куэдрэ щэнхабзэ мыма-
щIэрэ щызекIуэ дунейм 
урысыбзэр щаIэт, лъэпкъ 
литературэм и классик, 
урысыбзэм и зыужьыны-
гъэм хэлъхьэныгъэ ин хуэ-
зыщIа усакIуэ цIэрыIуэ 
Пушкин Александр и цIэм 
ирапхыу, ар къыщалъхуа 
махуэм трагъахуэу. Пуш-
киным и къалэмыпэм 
къыпыкIа тхыгъэхэм щы-
гъуазэхэм я нэхъыбапIэм а 
бзэр фIыуэ ялъагъу, я 
анэдэлъхубзэм хуагъадэу, 
анэбзэ етIуанэу къэзы лъы-
тэхэри мымащIэу къахэ-
кIыу.

«ЛЪЭКIЫНЫГЪЭШХ УЭ 
зыб  гъэдэлъ бзэ къулей икIи 
купщIафIэ», - апхуэдэ пса-
лъэхэр урысыбзэм хужиIащ 
тхакIуэ, бзэ щIэныгъэлI цIэ-
рыIуэу, этнографу щыта Даль 
Владимир. Абы жиIахэм 
арэзы утемыхъуэну е шэч 
къы тепхьэну гугъущ. Нобэ 
урысыбзэмкIэ мэпсалъэ, а 
бзэр хуиту ягъэшэрыуэу                             
яIу рылъщ дунейм тет 
цIыхухэм ящыщу мелуан 260-
м щIи гъум. Ар къэралыбзэу 
къыщалъытэ Урысей Феде-
рацэм, Къэрал щхьэхуитхэм 
я зэгухьэныгъэм (СНГ) хыхьэ 
хэку зыбжанэм, Абхъазым, 
Осетие Ипщэм. А бзэмкIэ 
щы зэрощIэ, щызопсалъэ 
СССР-м хыхьэу щыта къэрал-
хэм щыпсэухэр, Чехием, Бол-
гарием, Латин Америкэм, Но-
вая Зеландием, Африкэм, 
нэгъуэщI щIыпIэхэми щыщ 
куэд. Апхуэдиз пщIэрэ гу-
лъытэрэ щIы хъурейм щызы-
гъуэта а бзэ лъэщым 2010 
гъэм махуэ щхьэхуэ хухихауэ 
щытащ Лъэпкъ Зэкъуэтхэм я 
Зэгухьэныгъэм (ООН). Уры-
сей Федерацэм ар къэрал 
махуэшхуэу щагъэуващ 2011 
гъэм. Абы теухуа унафэ 
 щхьэ хуэм Iэ щIидзауэ щы-
тащ   УФ-м и Президентым. 

МахуэщIым фIэщыгъэу тIу 
иIэу къокIуэкI: Урысыбзэм и 
дунейпсо махуэрэ Пушкин и 
махуэрэ. ФIэщыгъэкIэ зэхуэ-
мыдэми, махуэшхуэм и куп-
щIэри, и мурадри зыщ: бзэм 
нэхъри зегъэужьын, и пщIэр 
нэхъри къэIэтын, абы и лите-
ратурэ лъабжьэр гъэтIы лъы-
ным зи зэфIэкIышхуэ езы  -
хьэ лIа Пушкин Александр и 
 къалэмыпэм къыпыкIа тхы-
гъэхэм: усэхэм, романхэм, 
тау  рыхъхэм - псоми тхылъ-
еджэхэм я нэхъыбапIэр щы-
гъуазэ хуэщIын, усакIуэ 
цIэрыIуэм и фэеплъыр хъу-
мэн. 

А къалэнхэр гъэзэщIа хъу-
ным ди къэралым гулъы-
тэшхуэ щегъуэт. Урысыбзэм-
рэ литературэмрэ джыным, 
зе гъэужьыным хуолажьэ 

«Дунейпсо кооперацэмрэ экспортымрэ» 
лъэпкъ пэхуэщIэр, УФ-м и Президентым 
къыхилъхьар, Кавказ Ищхъэрэм и щIына-
лъэхэм зэрыщагъэзащIэ щIыкIэм теухуауэ 
Минводы къалэм зэIущIэ ще кIуэ кIащ. Ар 
къызэригъэпэщащ «Урысейм экспортым-
кIэ и центрым» икIи абы и лэ жьыгъэм хэ-
тащ УФ-м Промышленностымрэ сатумкIэ, 
Экономикэ зыужьыныгъэмкIэ, Мэ къумэш 
хозяйствэмкIэ и министерствэхэм, УФ-м и 
Президентым и лIыкIуэу КИФЩI-м щыIэм и 
аппаратым, Кавказ Ищхъэрэм и таможнэ 
управленэм, КИФЩI-м и щIыналъэхэм я 
лIыкIуэхэр. 

КЪЭБЭРДЕЙ-БАЛЪКЪЭРЫМ къыбгъэдэ-
кIыу зэIущIэм щыIащ КъБР-м и Правительст-
вэм и УнафэщIым и япэ къуэдзэ Къуныжь 
МуIэед, экономикэ зыужьыныгъэмкIэ ми-
нистр Рахаев Борис, промышленностымкIэ, 
энергетикэмрэ сатумкIэ министр Iэхъуэбэч 
Щамил, Экономикэ зыужьыныгъэмкIэ ми-
нистерствэм и департаментым и унафэщI 
Богацкая Севиль, «Си хьэрычэт IэнатIэ» 
 щIыналъэ центрым и тхьэмадэ Дудар Хьэ-

дис, хьэрычэтыщIэхэр, хьэрычэт щIэн 
Iуэхухэр дэIыгъынымкIэ щIыналъэ институт-
хэм я лIыкIуэхэр.

ЗэIущIэм и унэтIыныгъэ нэхъыщхьэу щытар 
2030 гъэ пщIондэ Урысей Федерацэм экспор-
тым зыщегъэужьынымкIэ щыIэ Iэмалхэр 
егъэ фIэкIуэнырщ, щIэ абы къыхэлъхьэнырщ, 
«Дунейпсо кооперацэмрэ экспортымрэ» 
лъэпкъ пэхуэщIэр КИФЩI-м щыгъэзэ щIэ-
нырщ. Iуэхум теухуауэ абы къыщыпсэлъащ 
федеральнэ экспертхэр, лIыкIуэхэр. Къэбэр-
дей-Балъкъэрым къыбгъэдэкIыу Къуныжь 
МуIэед къызэхуэсахэм ядэгуэшащ и Iуэху 
еплъыкIэхэмкIэ. 

Иджырей зэIущIэм кърикIуахэм ящыщу 
абы къыщыхалъхьащ КИФЩI-м хыхьэ щIы-
налъэхэм экспортымкIэ я рейтинг зэхагъэу-
вэну, зы къупхъэм тет экспорт мардэ Кавказ 
Ищхъэрэм и щIыналъэхэм щыхапщэну, щIы-
налъэ командэхэм я программэхэр дэIы-
гъынымкIэ щыIэ Iэмалхэр егъэфIэкIуэныр, 
абыхэм ящыщу федеральнэ бюджетым 
щыщ къызыхэпшэ хъунухэр убзыхуныр, нэ-
гъуэщIхэри. 

ХЬЭЩЫКЪУЕЙ  Олег.

Дунейм нэхъ лъапIэ дыдэу 
щыIэр къихутэу къекIуэ лIэ-
жыну унафэ хуищIри, адэм 
къуэр иригъэжьат, жеIэ 
убых хъыбарым. МащIэрэ 
къэта, куэдрэ къэта, зэ щIэ-
кIэжарэ и щыгъыныр щылэ-
жьы кIауэ зы махуэ гуэрым 
къуажэм зылI къыдыхьащ. 
ЛIы теплъаджэр зэгуэр адэм 
иригъэжьа къуэрауэ зан-
щIэу зыми къицIыхужа-
къым.

ДЖЭГУУ псыхъуэ нэпкъым 
Iус щIалэ цIыкIухэм языхэзыр 
нэхъ набдзэгубдзаплъэу къы-
щIэкIынти, и адэ къуэшыр и 
зекIуэкIэмкIэ къицIыхуащ. 
Къыщылъэтри, и адэшхуэм 
деж щIэпхъуащ ар, дрихьей-
мэ гъущIэу, кърихьэхмэ 
щIытэу зыгъафIэ и адэш Заур 
и цIэр ину жиIэу. Къуа жэ-
дэсхэри нэхъ зэрызехьэ 
 хъуащ, адэм и куэбжэпэм 
къыщызэхуэсуи хуежьащ. И 
адэм и пщIантIэм дыхьа 
 щIалэм къэпIэтынкIэ уэндэ-
гъуу зы нэд и плIэм илът. Ар 
щIалэм  пщIантIэкум ит и 
адэм и пащхьэ щригъэувэ-
хащ. Нэхъыжьым и плъэкIэм-
кIэ щIалэм къыгурыIуащ щIе-
жьа Iуэхум и жэуапым едэ-
Iуэну ар зэрыхьэзырыр. «Мы 
дунейм сыздэщымыIа зы 
щIыгу къуапэ къэзгъэнакъым. 
Я теплъэкIэ зэмыщхьу, я бзэ-
кIэ зэтемыхуэу, я динкIэ зэ-
пэщ хьэхуэу лъэпкъыбэ ду-
нейм тетщ, я плъыфэкIэ зэ-
мы лIэужьыгъуэу къэкIыгъэ 
куэд щIы щхьэфэм къыщокI, 
хьэкIэкхъуэкIэу узрихьэлIэри 
бжыгъэншэщ. Псори гъэщIэ-
гъуэнт, хьэлэмэтт. Ауэ дэнэ 
сыщымыIами, къэслъы-
хъуари нэхъ лъапIэу къысщы-
хъуари сыщалъхуа лъахэрщ, 
абы щежэх къуршыпсхэм, 
къыщыкI мэзыжьхэм, щы-
зекIуэ псэущхьэхэм, къыще-
пщэ жьапщэм хуэдэу дэхащIи 
щыIэкъым. Ауэ сыт щыгъуи 
къэслъыхъуар мыращ…»

Ар жиIэщ аби, щIалэм 
 нэ дыр къиIэтри, зэрылъэкIкIэ 
Iэуэ лъауэ иригъэщIащ. Къы-
зэрыщIэкIамкIэ, абы илъыр 
мывэкIэщхът… «Мы мывэ 
хьэдзэхэр зэунтIэIуху си анэм 
и Iущащэ макъым сыщIэ-
жеикI къысщыхъурт, мо Iуащ-
хьэ щIыбым Iуву щызэхэт 
мэзым къикI акъужьыр къы-
зэ дэхащIэу къысфIэщIырт, 
къуажэ щIалэжь цIыкIухэм я 
зэрызехьэ макъыр си тхьэ-
кIумэм къиIуэу  си фIэщ хъурт, 
хъарпшэрми, дызыщыпсэу 
дунейм сыхэту си гугъэу 
нахуа пIэм сыкъыхыхьэжырт. 
Мы мывэхэр зэунтIэIуху              
убы хыбзэр зэхэсхырт, абы          
псэ къыс хилъхьэжырт. Хэкум, 
абы къы зита фIыгъуэхэм             
нэхъ лъа пIэ зэрыщымыIэр си  
фIэщ хъуауэ сыкъэкIуэжащ», 
- жиIащ щIалэм.

ЦIыхуцIэ зиIэр зэщIэумэзэ-

Урысейм и
текIуэныгъэкIэ

2024 гъэм дзэ Iуэху хэхар 
иухынущ Украинэм IэщэкIэ 
зэщIэузэда и къарухэр ха-
гъэщIауэ. Апхуэдэу къелъы-
тэ Генштабым и дзэ-полити-
кэ управленэ нэхъыщ хьэм и 
унафэщIым и къуэ дзэ Алау-
динов Апты.

АБЫ и псалъэхэм къы зэ ры-
хэщамкIэ, иужьрей зэманым 
ВСУ-м зэригъэпэща къарур 
Урысейм хузэтекъутэнущ икIи 
бгъэдэлъщ къызы къуэ гуш -
хукIын дзэ гъэтIылъыгъэ 
 хъар зынэ.

«Си псалъэм шэч къытес-
хьэ жыркъым: сэ къызолъытэ 
мы илъэсым, 2024 гъэм, дзэ 
Iуэху хэхар Урысейм и те кIуэ-

Урысей ФСБ-м и Управле-
нэу КъБР-м щыIэм, КъБР-м 
щыIэ МВД-м я лэжьакIуэ- 
хэм къэлъыхъуэныгъэхэр 
ирагъэкIуэкIыу къызэпау-
дащ республикэм щыпсэу-
хэу Журавлев Е. Л., Мудрэн 
М. С., Щомахуэ М. Х. сымэ 
ялэжьа щIэпхъаджагъэр. 
Ахэр щхьэзакъуэ унэм щIы-
хьэри, ахъшэрэ дыщэ хэкI-
хэмрэ къыщIадыгъукIащ. 

КъБР-м и Суд нэхъыщхьэм 
Журавлев Е. Л. къуаншэу къи-
лъытащ УФ-м и УК-м 162-нэ 
статьям и 4-нэ Iыхьэм, 266-нэ 
стаьям и 2-нэ Iыхьэм къы-

щыхьа щIэпхъаджагъэхэр 
илэ  жьауэ икIи илъэси 8-рэ 
 мази 2-рэ тралъхьащ щыты-
кIэ хэхам тету тутнакъхэр 
щаIыгъ колонием щигъэкIуэ-
ну. Мудрэн М. С. ягъэкъуаншэ 
УФ-м и УК-м и 161-нэ статьям и 
3-нэ Iыхьэм къыщыгъэлъэ-
гъуа щIэпхъаджагъэр илэ-
жьауэ икIи абы илъэси 6 
тралъ хьащ. Щомахуэ М. Х. 
къуан шэу къалъытащ УФ-м и 
УК-м и 161-нэ статьям и 3-нэ 
Iыхьэм къыщыхьа щIэпхъа-
джагъэм хуэдэ зэрилэжьам 
щхьэкIэ икIи абы илъэси 2-рэ 
мази 5-рэ лъэхъуэщым щи-
гъэкIуэнущ.  

МэракIуэIэрысэр, пащI щымыIэу, куэдым фIыуэ ялъагъу. 
Ар зэрыIэфIым, зэрыгуакIуэм имызакъуэу, витамин 
зэмылIэужьыгъуэхэмкIэ (В, С, Е, А) аскорбиновэ, фолиевэ 
кислотахэмкIи къулейщ. КъимыдэкIэ, абы хэлъ гъущIыр зи 
лъыр мащIэхэмкIэ сэбэпышхуэщ, антиоксидантхэм псант-
хуэр ягъэбыдэ, цIыхухэм я жьы хъугъуэм ятэ узхэм (лъыдэу-
ейм, атеросклерозым) пэщIэтщ, гум къытехьэлъэ псори 
процент 30 - 35-кIэ егъэмащIэ, къару хелъхьэ.

АПХУЭДИЗ сэбэпынагъыр зыхэлъ мэракIуэр щыфшхкIэ 
мардэм фIевмыгъэшмэ нэхъыфIщ. Уз гъэтIылъа зимыIэ цIыху 
балигъым махуэм хуэзэу ишх хъунур грамм 300-м къыщыщIэ-
дзауэ грамм 500-м нэсщ. Сыт щхьэкIэ жыпIэмэ, аллергие 
 къывитынкIэ хъунущ. КъищынэмыщIауэ, зэзыр кърегъэкI. Фи 
зэзым мывэ илъу къыщIэкIмэ, гугъу фригъэхьынущ.

МэракIуэIэрысэр къыщыфщэхум и деж сыт гу нэхъ зылъыта-
пхъэр?

Псом нэхърэ нэхъ шынагъуэншэщ куэдрэ щымылъар, кIыхьу 
кърамышэкIар, хъуарэ мэ дахэ къыкIэрихыу къыщIачар. Псом 
япэ абы и кIы цIыкIум феплъ - куэдрэ щагъэлъам ейр ухуэлэ-
пауэ щытынущ. Апхуэдэр IэфIыншэщ, псы щIагъуи щIэтыж-
къым. ИтIанэ ар джафэу, гъущэу щытын хуейщ, IэпапIэ хэу-
фIыцIыкIа, уIахуэ имыIэу. Тыкуэнхэм щащэхэм я инагъыр 
зэхуэдэу щытмэ, ахэр псори зы лIэужьыгъуэу аращ, къы зэ-
рыщIачри куэд щIакъым. СатуущIэхэм куэдрэ щылъахэр зэ-
хадзу, зэмылъэпкъэгъухэр щызэхалъхьэ къохъу - абыи фыхуэ-
сакъ. МэракIуэIэрысэр фIыуэ зылъагъухэм зыкIи фы щы-
мышынэу махуэ къэс грамм 200 - 300-р фшхыну чэнджэщ 
къыват.

Къэбэрдей-Балъкъэрым ГъавэхэкIхэм я
фIагъыр къэпщытэнымкIэ и центр. 

Мэкъуауэгъуэм  и  6-р  Урысыбзэм  и  махуэщ

Лъэпкъым и лъапIэныгъэ нэхъыщхьэ

РАН-м епха институтхэр, къу-
дамэ зэмылIэужьыгъуэ куэд 
щIыпIэхэм щаIэу, IэщIагъэлI 
цIэрыIуэхэр я IэщIагъэлIу. 
Къыхэдгъэщынщи, урысыб-
зэр ящыщщ, къызыхэкIа 
лъэпкъым емылъытауэ, ди 
къэралым къитаджэ щIэб-
лэм нэхъыфI дыдэу ящIэхэм. 
Урысыбзэм школ програм-
мэм щыхухах сыхьэт бжы-
гъэм хуэдиз зыгъуэт нэгъуэщI 
зы предмети яхэткъым ныб-
жьыщIэхэм яджхэм. А бзэм-
кIэщ зэрызэрахьэр къэрал 
Iуэхухэри, иубыд увыпIэри и 
пщэрылъ къалэнхэм яхуэ фэ-
щэжу щытщ. 

КъинэмыщIауэ, къэрал 
 ку э дым зэрыщызекIуэр и 
лъа б жьэу, а бзэ лъэщым гу-
лъытэ хэха щигъуэтащ ду-
нейпсо утыкуми. СНГ-м хэт 
къэралхэм я иужьрей зэхуэ-
су Бишкек щекIуэкIам къы-
щащтащ УрысыбзэмкIэ ду-
нейпсо зэгухьэныгъэ къыз э-
ры  зэрагъэпэщам теухуа 
 уна фэ. Урысей Федерацэм, 
Бе   лоруссием, Азербайджа-
ным, Къэзахъстаным, Таджи-
кистаным, Узбекистаным, 
Тыркумэным я къэрал уна-
фэщI хэм зэдэарэзыуэ къащ-
тащ а Iуэхур. Абы хэтхэм зэ-
рыжаIамкIэ, а зэгухьэныгъэр 
къызэрызэрагъэпэщам и му-
рад нэхъыщхьэхэр епхащ а 
бзэ лъэщым адэкIи зе-
гъэужьыным, ар я тегъэщIа-
пIэу щэнхабзэмкIэ, литера-
турэмкIэ, тхыдэмкIэ щыIэ 
щIэныгъэхэр щызэхуэхьэса 
дунейпсо электрон хъума-
пIэхэм илъ хъыбархэр псоми 
зэхуэдэу къагъэсэб эпы фы-
ным. Зэгухьэныгъэр телэжьэ-
нущ урысыбзэм и пщIэр 
 СНГ-м хыхьэ къэралхэм нэхъ-
ри къыщыIэтыным, щыгъэ-
быдэным. ЗэгухьэныгъэщIэм 
и къалэнхэм хохьэ СНГ-м 
щыщ къэралхэм щылажьэ 
егъэджэныгъэ, щэнхабзэ, 
щIэныгъэ, жылагъуэ IэнатIэ-
хэр я Iуэху бгъэдыхьэкIэкIэ 
зэпыщIэныр, абыхэм я 
 мы лъку-техникэ лъабжьэр 
гъэ  бы дэныр, къэралхэм къы-
щыдэкI лъэпкъ литературэ 
тхыгъэхэр урысыбзэкIэ зэ-
дзэкIыныр, урысыбзэкIэ къы-
дэкIхэр нэгъуэщIыбзэхэм 
 къигъэтIэсэныр. Урысыбзэм 
теухуа апхуэдэ унафэ къы-
щащтэм, абыхэм къалъытащ 
иджырей лъэхъэнэм а бзэм 
иIэ мыхьэнэри, бгъэдэлъ зэ-
фIэкIри, дунейм щигъэзащIэ 
къалэнхэри. Иджыблагъэ 

ирагъэкIуэкIа къэхутэныгъэ-
хэм къызэрагъэлъэгъуамкIэ, 
урысыбзэр дуней псом щые-
янэщ а унэтIыныгъэмкIэ, ин-
джылызыбзэм, китаибзэм, 
хинди бзэм, испаныбзэм, 
франджыбзэм, хьэрыпыб-
зэм, бенгалыбзэм къакIэ-
лъы кIуэу. А бзэр зи анэ дэлъ-
хубзэу къэзылъытэхэм уа хэп-
лъэмэ, абы дуней псом еб-
ланэ увыпIэр щиIыгъщ. 

1991 гъэм ипэкIэ урысыб-
зэр щытащ СССР-м ис 
лъэпкъ хэр зэрызэгурыIуэ, зэ-
ры зэпсалъэ къэралыбзэу. 
Иджырей лъэхъэнэм ар ап-
хуэдэ дыдэу щызокIуэ а къэ-
ралышхуэм хыхьэу щыта 
 щI ы налъэхэм, языныкъуэхэм 
абы и пщIэр щагъэлъэхъша-
ми. А бзэращ ноби зэрызэп-
салъэр, зэрызэгурыIуэр 
лъэп  къыбэу зэхэсу щыта Со-
вет Союзышхуэм хэта щIы-
налъэхэр: абыхэм щыпсэур 
зы лъэпкъкъым-лъэпкъитI-
къым, я анэдэлъхубзэкIи, 
щэн  хабзэкIи щызэтемыхуи 
къыхэкIыу. Къэтщтэнщ, ди 
республикэри, абы щыпсэу 
лъэпкъхэр зэрызэгурыIуэр 
урысыбзэщ. Ар къэралыбзэу 
ди деж къыщалъытэ, адыгэб-
зэм, балъкъэрыбзэм хуэдэу. 

Дуней псом нэхъыфIу зы-
щы зыужьа бзэхэм халъытэу, 
урысыбзэр дэнэкIи къыща-
лъытэ «щIэныгъэм и бзэу», 
ар ирахъумэу. Дунейм тхы лъ-
рэ лэжьыгъэу къыщыдэкIхэр 
нэхъыбэ дыдэу зэрызэра-
дзэкI бзэхэми я деж ебланэ 
увыпIэр къыщылъысащ уры-
сыбзэм. АбыкIэ ятха тхылъ-
хэр нэгъуэщI хамэбзэхэм зэ-
рырагъэзагъэм уеплъмэ, 
уры сыбзэм 4-нэ увыпIэр               
иIыгъщ. Интернетыр къап-
щтэ-мэ, абы щыпэрытхэми 
ха лъы т ащ ар. 

КъэхутакIуэхэм зэрыжаIэм-
кIэ, XXI лIэщIыгъуэм и пэ-
щIэдзэм къыщыщIэдзауэ 
урысыбзэм и пщIэр нэхъ 
 мащIэ щохъу СССР-м хэта 
къэрал куэдым я щIына-
лъэхэм. Абыхэм гулъытэ               
нэхъ щагъуэт щыпсэу 
лъэпкъхэм я анэдэлъхуб-
зэхэм. АтIэми, урысыбзэр 
 ноби къонэж лъэпкъ  хэр зэ-
рызэгурыIуэ Iэмал нэ-
хъыщхьэу. Къару мыкIуэщI 
зыбгъэдэлъ а бзэм и лъаб-
жьэр, и пщIэр гъэбыдэным 
хуэгъэпса лэжьыгъэшхуэ 
 дапщэщи щокIуэкI ди къэра-
лым. 

ЖЫЛАСЭ  Маритэ.

ныгъэкIэ иухыну», -  къехь 
Ала удиновым и псалъэ хэр 
ТАСС хъыбарегъащIэ агент-
ствэм.

НэхъапэкIэ офицерым жи-
Iауэ щытащ зи унафэщI «Ах-
мат» гуп щхьэхуэр и къалэ-
ным зэрыхуэпэжыр, мы гъэм 
дзэ Iуэху хэхар иухынымкIэ 
хузэфIэкI къызэрамыгъэнэ-
нур, щытыкIэр урысей зауэлI-
хэм я нэIэм ткIийуэ зэры-
щIэтыр.

Сату IуэхущIэгъухэр

Мы гъэм и япэ илъэс ны-
къуэм, нэгъабэ и апхуэдэ 
лъэхъэнэм елъытауэ, Ирлан-
дием, Кипрым, Португалием 
Урысейм къыхурагъашэ 
хьэп  шыпхэм хэхъуащ.

КИПРЫМ къикI хьэпшып-
хэр процент 13-кIэ нэхъыбэ 
 хъуащ, ахъшэкIэ къапщтэмэ, 
еврэ мелуан 15,6-рэ хуозэ. 

Абыхэм я нэхъыбэр кхъухьщ, 
кхъуафэжьейщ, яхтэщ. 

Португалием къикIыу Уры-
сейм къашэ хьэпшыпхэм про-
центи 7-кIэ хэхъуащ, абыхэм я 
уасэр еврэ мелуан 24,5-рэ 
 мэхъу. А республикэм къи-
кIыу ди къэралым къыIэрохьэ 
фадэхэкI-псыхэкIхэр, серчэ, 
ядернэ реакторхэр, бахъэщI 
шыуанхэр, вакъэхэр.

Ирландием къикI хьэп-
шыпхэр иужьрей мазэхэм 
проценти 5-кIэ нэхъыбэщ,  ев-
рэ мелуани 136,5-рэ и уасэу. 
Абы нэхъ кърашыр фарма-
цевт продукцэхэмрэ оптикэ 
Iэмэпсымэхэмрэщ.

РИА хъыбарегъащIэ агент-
ствэм къызэритымкIэ, Маль-
тэ къэралыгъуэм Урысейм 
къы хуригъашэ хьэпшыпхэр 
нэхъ мащIэ хъуащ - процент 
97-кIэ. Абы и лъэныкъуэкIэ 
Германием ди къэралым къы-
зэ рыдэлажьэми фIы дыдэу 
кIэрыхуащ - а Iуэхур процент 

32-кIэ щIэужьыхащ. Урысей-
мрэ Германиемэ сату Iуэху-
щIэгъу лъэщу къызэде кIуэ-
кIащ. А къэралым кърашырт 
хущхъуэхэкIхэр, ядернэ реак-
торхэр, бахъэщI шыуанхэр, 
оптикэ Iэмэпсымэхэр.

Мэкъуауэгъуэм и 6, 
махуэку

Урысыбзэм и махуэщ
1939 гъэм къалъхуащ тха-

кIуэ, егъэджакIуэ, СССР-м 
егъэ джэныгъэмкIэ и лэжьа-
кIуэ нэхъыфI Апажэ Ахьмэд.

1942 гъэм къалъхуащ физи-
ко-математикэ щIэныгъэхэм-
кIэ доктор, профессор,                     
ЩIДАА-м и академик, УФ-м 
метеорологиемкIэ щIыхь зиIэ 
и лэжьакIуэ Къалэ Хьэжбарэ.

1951 гъэм къалъхуащ меди-
цинэ щIэныгъэхэмкIэ доктор, 
 КъБКъУ-м и профессор, 
 ЩIДАА-м и академик Абыдэ 
Мусэ.

1953 гъэм къалъхуащ 
«Адыгэ псалъэ» газетым 
 къуажэ гъащIэмрэ экономи-
кэмкIэ и къудамэм и редакто-
ру щыта КIэрэф Хьэсэнбий.

Дунейм и щытыкIэнур

«pogoda.yandex.ru» сайтым 
зэритымкIэ, республикэм 
пшэр техьэ-текIыу щыщыты-
нущ.  Хуабэр махуэм   градус 
28 - 32-рэ, жэщым градус 19 
щыхъунущ.

Мэкъуауэгъуэм и 7,
мэрем

Ерыскъыпхъэхэр шына-
гъуэншэу щытыным и ду-
нейпсо махуэщ

1946 гъэм къалъхуащ 
тхакIуэ, драматург, АР-м 

щIыхь зиIэ и журналист Хъур-
мэ Хъусен.

1952 гъэм къалъхуащ 
адыгэхэм къахэкIа, Тыркум 
щыщ тхакIуэ, Нобель и сау-
гъэтым литературэмкIэ и ла-
уреат 2006 гъэм хъуа Памукъ 
Орхьан.

1952 гъэм къалъхуащ 
 КъБР-м щIыхь зиIэ и артист 
Тэтэр Анатолэ.

Дунейм и щытыкIэнур

«pogoda.yandex.ru» сайтым 
зэритымкIэ, республикэм 
уэшх къыщешхынущ.  Хуабэр 
махуэм   градус 23 - 21-рэ, 
жэщым градус 16 щыхъунущ.

Экспортым и Iэмалхэр

Къэбэрдей-Балъкъэрым и 
щIыуэпс хъугъуэфIыгъуэхэр

хат, щIалэм жиIахэм хэлъ 
псор къызэрыгуэкI дыдэу 
наIуэми, щызэхащIыкIыр 
иджы нэхъей, заплъыхьырт, 
дунейм и дахагъым нэгъуэ-
щIынэкIэ еплъхэрт. ЛIыжьыр 
щыгуфIыкIащ щIалэм къи-
хьа жэуапым. ХабзэжькIэ 
афэ  ры мыбжьэр хуигъэфэщэ-
ну къе кIуртэкъыми, къуажэ-
дэс нэхъыжьыфIхэм ящыщ 
гуэрым лIыгъэ зэрыхэлъыр, 
къыщащIа пщэрылъыр екIуу 
зэры зэфIихар къыжриIащ.

Мы убых хъыбар кIэщIыр си-
гу къэзыгъэкIыжар иджыбла-
гъэ зи ныбжьыр илъэс 70 ири-
къуа, биологие щIэныгъэхэм-
кIэ доктор, профессор, ака-
демик  Щхьэгъэпсо  Сэфарбий 
и хэкуэгъухэм къазэрыхуэуп-
са щIэныгъэ зэужьырщ. Заур 
зи цIэ убых щIалэм дунейм и 
фIыгъуэ псори илъэгъуат, 
 дэтхэнэри зэрыхьэлэмэтыр 
псэ кIэ зыхищIат, ауэ зыми 
пищIын лъэкIакъым щалъхуа 
лъахэр, зыдэкIа жылэр, и 
анэм къыIурилъхьа бзэр. Абы 
хуэдэ дыдэу Щхьэгъэпсом зи-
мыгъэнщIыжу зэкIэлъигъэ-
кIуащ щалъхуа щIыпIэм и хъу-
гъуэфIыгъуэбэр къыщыгъэ-
лъэгъуа лэжьыгъэ абрагъуэр. 
Зы цIыхум и гуащIэ апхуэдиз 
къызэрихьар умыгъэщIэгъуэн 
плъэкIыркъым. ТхылъипщIу 
зэхэт зэужьым къызэгъэпэ-
щакIуэ хуэхъуари унэтIакIуэу 
иIари зи гъащIэр щалъхуа 
щIыналъэм и къэкIыгъэ ду-
нейм хэлъ щэхухэр къэ ху-
тэным езыта Щхьэгъэпсо Сэ-
фарбийщ.

Бэрбэч ХьэтIутIэ и цIэр 
зезыхьэ Къэбэрдей-Балъкъэр 
къэрал университетым а 
тхылъхэм ятеухуауэ иджыбла-
гъэ щызэхэта зэIущIэ дахэм 
къекIуэлIат жылагъуэ, поли-
тикэ, щIэныгъэ икIи щэнхабзэ 
лэжьакIуэхэр, къэрал къулы-
къущIапIэхэм я IэщIагъэлI-
хэр, егъэджакIуэхэр, щIэны-
гъэлIым и ныбжьэгъухэмрэ и 
Iыхьлыхэмрэ.  Пшыхьым 
 кърихьэлIахэм Щхьэгъэпсом 
и гуащIэдэкIым хуэфащэ 
пщIэ хуащIащ, ауэ дэтхэнэми 
гъэщIэгъуэн къащыхъуащ а 
лэжьыгъэхэр.

ЗэIущIэм жэрдэмщIакIуэ 
хуэхъуар КъБКъУ-м и ЩIэ-
ныгъэ библиотекэрщ. Абы и 
уна фэщI Гериевэ Аймани зэу-
жьым теухуауэ къыщыпса-
лъэм, щIэныгъэм дежкIэ абы 
и мыхьэнэр къыпхуэмылъы-
тэну зэрыиныр къыхигъэ-
щащ.

«Тыгъэ къытхуащIа тхылъ-
хэр Iэнкун дыдэу зэпы зоп-
лъыхь, абы кIуэцIылъ лэжьы-
гъэшхуэр си нэгу къыщIэз-
гъэувэну иужь ситщи. Дауи, 
мы зэужьыр дунейм къы те-
хьэным ипэ къихуэу щIэны-
гъэлIым емышыжу къэхутэ-
ныгъэ зэмылIэужьыгъуэхэр 
иригъэкIуэкIащ. Тхылъхэм 
язы хэзми ущрохьэлIэ нэхъа-
пэкIэ щIэныгъэр зылъэмыIэ-
са щIэ куэдым. Дыкъэзыухъу-
рехь дунейм хэлъ щэхухэр, 
экологиемрэ ботаникэмрэ еп-
ха Iуэхугъуэ зэIумыбзхэр къэ-
зыхутэну икIи нэхъ куууэ къэ-
зытIэщIыну хуейхэм гъуазэ   
яIэ хъуащи, а лъагъуэм ири-
кIуэнухэм гъуэмылэ хъарзы-
нэ зэраIэм ущымыгуфIыкIын-
кIэ Iэмал иIэкъым. Мы къэ-
хутэныгъэ зэхэтыр нэгъуэщI 
лъэныкъуэкIи хьэлэмэтщ - 
иджыри къыздэсым Къэбэр-
дей-Балъкъэрым и щIыуэпс 
хъугъуэфIыгъуэхэм ехьэлIауэ 
сыт ятхами, сыт къыщIа-
гъэщами псори къызэщIи-
къуэж хуэдэщ абы, дяпэкIэ 
зэлэжьыну Iуэхугъуэхэм я 
 гъунэ ирилъэ фIэкIа умыщIэ-
ну. НэхъыжьыфI уиIэмэ, нэ-
хъыщIэфIи уиIэщ, жыхуаIэ-
ращи, Iуэхугъуэ куэдкIэ лъа- 
г ъуэхэш хъуа Щхьэгъэпсо Сэ-
фарбий щIэныгъэм и дунейр 
щIэщыгъуэу щIалэгъуалэм 
къа хузэIухихауэ, дихьэхыну 
къу деймэ, IэмалыфIхэр яIэ-
щIилъхьауэ жыпIэ хъунущ», - 
жиIащ Гериевэ Аймани.

КъБКъУ-м щIэтIысхьэным 
еп ха Iуэхугъуэхэр къызэгъэ-
пэщынымкIэ и проректорым и 
къалэнхэр зыгъэзащIэ Хъурей 
Арсен и псалъэм щIэныгъэ-
лIым и IуэхущIафэхэм я гугъу 
щищIащ, ар Къэбэрдей-Балъ-
къэрым и мызакъуэу, Уры-
сейми, хамэ щIыпIэхэми 

фIыуэ къызэрыщацIыхур 
къыхигъэщащ.

«Дунейм зэхъуэкIыныгъэу 
щекIуэкIым яжь щIыуэпсым 
щIимыхункIэ Iэмал иIэкъым. 
ЩIэныгъэм зиужьми, мащIэ-
ми куэдми, и ягъэ дыкъэзыу-
хъуреихь дунейм йокI. Хэ-
кIыпIэ къэлъыхъуэн зэры-
хуеймкIэ мыарэзы щыIэкъым, 
ауэ ар гъащIэм хэпщэным и 
кIуэрабгъухэращ лъэпощхьэ-
похэр къызыхэкIыр. Арыххэуи, 
мыбдеж щIэгъэкъуэн хъу-
жыр а щIэныгъэ дыдэращ. 
Щхьэгъэпсо Сэфарбий утыку 
кърилъхьа лэжьыгъэшхуэм 
къигъэлъагъуэр къэкIыгъэ 
 дунейм и беягъым и закъуэ-
къым. ЖыпIэнуращи, ды   къэ-
зыухъуреихь дунейр зэрыщ-
хъуэкIэплъыкIэр щIигъат-
хъэкIэрэ, Щхьэгъэпсом къы-
хелъхьэ абы узэреIэзэну 
хущ  хъуэгъуэри, узэрыхуэса-
къыну хэкIыпIэхэри. Зэужьыр 
лъэныкъуэ куэдкIэ щIэщы-
гъуэщ: и гъэпсыкIэкIи, и 
ухуэкIэкIи, къыщыхьа щапхъэ-
хэмкIи. Биологие щIэныгъэ 
зэмылIэужьыгъуэхэм я зэпы-
лъыпIэм щащI къэхутэныгъэ 
псори къыщылъытащ къы-
дэкIыгъуэм. А зым фIэкIа хэ-
мылъами, зэужьыр IэщIа-
гъэм ирилажьэхэм я дежкIэ 
лъапIэ дыдэщ. ФIыщIэшхуэ 
хуэфащэщ Сэфарбий», - 
жиIащ Хъурей Арсен.

КъБКъУ-м химиемрэ биоло-
гиемкIэ и институтым щыла-
жьэхэми зэужьым гулъы-
тэшхуэ хуащIащ. «Лъахэм и 
къэкIыгъэ дунейм, фитоэко-
логием, фитоценологием, 
фи тосозологием ехьэлIауэ 
Щхьэгъэпсо Сэфарбий и Iэ-
дакъэщIэкIхэм яхыумы гъуэ-
тэн куэд къэнакъым. Дунейп-
со щIэныгъэм Iэджэ къэху тэ-
ныгъи щрагъэкIуэкIащ, ауэ 

Щхьэгъэпсом ейр абыхэм 
 къащхьэщокI зы щIыналъэм  
и щхьэхуэныгъэхэр зэрызэри-
гъэуIуам, а щIыкIэмкIэ хэку 
щIэныгъэр дунейпсо щIэны-
гъэм и губгъуэм зэрыришам. 
Щхьэхуэу къыхэгъэщын 
 хуейщ лъэпкъ ботаникэм 
 хуищIа хэлъхьэныгъэри. Зи 
 гугъу тщIыр «Урыс-адыгэ- 
латин экологие-ботаникэ фIэ-
щIыгъэ псалъалъэрщ». Мы 
лэжьыгъэм и фIагъыр къы-
зэрупщын пщалъэ къэгъуэты-
гъуейщ, апхуэдизкIэ куэд 
дыдэ къызэщIиубыдащи. Япэ 
дыдэу лъэпкъ щIэныгъэм 
 щы зэхэгъэкIа хъуащ лIэужьы-
гъуэмрэ лъэпкъыгъуэмрэ 
ехьэлIа Iуэхугъуэхэр, латин 
фIэ щыгъэхэм хуэкIуэ адыгэ 
псалъэхэр, дэтхэнэми яб-
гъэдэлъ щхьэхуэныгъэхэр. 
Био логием дихьэххэм я зэхэ-
щIыкIыр зэраIэтын Iэмал 
гъуэ зэджэщ псалъалъэр. Абы 
биологие щIэныгъэм и мы-
закъуэу, адыгэбзэм и лексикэ 
къаруми хегъахъуэ. Къэ-
хутэныгъэм и пщIэр иджып-
сту къыдгурымыIуэн хуэдиз-
щи, абы теухуа псалъэр 
 дя пэкIэ зэрыжаIэнум шэч 
къы тетхьэркъым», - жаIащ 
Щхьэ  гъэп сом и лэжьэгъухэм.

Дунейм къытехьа щIэныгъэ 
зэужьыр ЩIэныгъэхэмкIэ Ду-
нейпсо Адыгэ академиемрэ 
КъБКъУ-мрэ я жьауэм щIэту 
Котляровхэ Викторрэ Ма-
риерэ я тхылъ тедзапIэм къы-
щы дэкIащ. ЖыIэн хуейщ 
лъэпкъ зэхэщIыкIыр къэIэ ты-
ным, бзэм, литературэм, 
 щэнхабзэм ехьэлIауэ щыIэ 
щIэныгъэр къызыбгъэдэкIа 
адыгэхэм яхэлъхьэжыным 
хуэунэтIауэ Адыгэ академием 
иужьрей илъэсхэм лэжьы-
гъэшхуэ зэрызэфIихыр, пэ-
хуэщIэ зыбжани утыку къы-
зэрырилъхьар. Щхьэгъэпсо 
Сэфарбий куэд дыдэ щIауэ зи 
ужь ита «Къэбэрдей-Балъ-
къэрым и щIыуэпс хъугъуэ-
фIыгъуэхэр» щIэныгъэ зэужь-
ри абыхэм ящыщщ. 

Сэфарбий и ныбжь дахэм 
хуэфэщэну IущIащ, къы зы-
хэкIа лъэпкъми Iуэхут хьэ б-
зэш хуэ хуищIащ, и къалэ-
мыпэр хуигъэжану, и зэхэ-
щIыкIыр  хуигъэлажьэу. 
 Дя пэкIи и къалэмыр мы уб-
зэщ хъуу, и щIэ ныгъэ жэр-
дэмхэм гъуэгу  ягъуэту, и 
гупсэхэр хуэузыншэу ди япэ 
итыну ди гуапэщ.

ТАБЫЩ Мурат.

Амазонкэм псыIагъэр щебэкI и мэзхэм ди 
планетэм и атмосферэм хыхьэ лъышэм (кис-
лородым) и Iыхьэ тхуанэм щIигъур къат. 

США-м щыпсэухэм я кIэрыхубжьэрыхум и 
зы процентыр сабий цIынэхэм кIэлъызэра-
хьэу щыхыфIа дзэжа бжьэхуц зэхэубахэрщ 
(подгузник хэрщ). Мыхьэнэншэу къэлъытэ-
гъуафIэ а Iуэхум кърикIуэр аращи, ахэр 
щIым щыхэсеежыр илъэс 250-рэ дэкIа 
иужькIэщ. 

Швецием и Правительствэм зэхигъэува 
программэ «гъэщIэгъуэныр» ягъэ зэщIэн зэ-
ры щIадзэрэ, адрей къэралхэм щызэщIакъуэ 
кIэрыхубжьэ рыхуу тонн 80-м нэблагъэ илъэс 
къэс абы ирашэ. А щIыналъэм апхуэдэ 
 «ты  гъэ» нэгъуэщI хэгъэгухэм къащIыIрихым 
щхьэу сыгъуэ иIэщ: пхъэнкIий-кIэрыхубжьэ-
ры хухэр щагъэсыжкIэ электрокъару къы зэ-
ры  хагъэкIыф технологие къызэрыщагупсы-
сарщ. 

Хы Хуэм зи фIэщыгъэ псы итыпIэ абра-
гъуэм ищхъэрэкIэ гъэза и Iыхьэм, псори 
зэхэту, километр зэбгъузэнатIэу мелуан 
 1,5-м  нэблагъэм щоуфафэ-щоуфэразэ Ази-
емрэ Америкэмрэ я къэралхэм пластикым 
къы хэщIыкIа я кIэрыхубжьэрыхуу тонни 100 
хуэдизыр. Мы иужьрей Iуэхури, зэры гу ры-
Iуэгъуэ щи, икъусы къужкIэ ухэзыгъаплъэщ. 

 КЪУМАХУЭ Аслъэн.

ДыгъуакIуэхэр ягъэтIыс

МэракIуэIэрысэм и чэзущ

Къэбэрдей-Балъкъэрым ЩэнхабзэмкIэ и министерствэр, 
КъБР-м и Журналистхэм я зэгухьэныгъэр, «КъБР-Медиа» 
къэрал кIэзонэ IуэхущIапIэр, «Заман», «Адыгэ псалъэ», «Ка-
бардино-Балкарская правда», «Горянка», «Советская мо-
лодёжь» газетхэм, «Iуащхьэмахуэ», «Литературная Кабарди-
но-Балкария», «Минги Тау», «Нур», «Нюр», «Солнышко» 
журналхэм я редакцэхэр, «Къэбэрдей-Балъкъэр» ГТРК-р, 
«Къэбэрдей-Балъкъэр» ВТК-р, «КъБР-Инфо» хъыбарегъа-
щIэ агентствэр, «Эльбрус» тхылъ тедзапIэр яхуогузавэ 
«Къэбэрдей-Балъкъэр» ГТРК-м РадионэтынхэмкIэ и къулы-
къум и унафэщI-редактор Ахкубеков Эльдар Къайтмурзэ и 
къуэм абы ипхъу Ахкубековэ Женнет Эльдар и пхъур гуузу 
дунейм зэрехыжам къыхэкIыу.



ПлIанэпэр  зыгъэхьэзырар
ШАЛ  Мухьэмэдщ.  

 ГъэщIэгъуэнщ

 Тхыдэ

Абхъазым и Арабикэ (КъухьэпIэ Кав-
казым) бгылъэ щIыпIэм щыIэ «Верёв-
киным и бгъуэнщIагъыр»  1968 гъэм къа-
гъуэтауэ щытащ Крас ноярск къалэм и 
спелеологхэм. Абы и кIы хьагъыр кило-
метр 17,5-рэ хъурт. 2018 гъэм щIэны-
гъэлIхэм Iэмал ягъуэтащ абы и лъащIэм 
ехыу и кууагъыр зыхуэдизыр къапщыну - 
метр 2212-рэ… 

ЗЭИ зримыхьэлIа телъыджэт ар. Дуней 
псом щынэхъ куу дыдэу къалъыта 
 бгъуэнщIагъыр Гиннесс и тхылъым ират-
хащ. Абы ипэкIэ бжьыпэр зыIыгъа «Крубер 
и бгъуэнщIагъыр», метр 2197-рэ зи кууа-
гъыр, етIуанэ увыпIэм еIэпхъухын хуей 
 хъуащ, ауэ гъэщIэгъуэныр а бгъуэнщIагъ 
кууитIри а зы щIыпIэм - Абхъазым и Ара-
бикэм - къызэрыщагъуэтарт. Зыхуэбгъадэ 
хъун щымыIэу апхуэдизу куу бгъуэнщIа-
гъхэр «карстовэ» лIэужьыгъуэхэм ящыщщ. 
АбыкIэ зэджэр псыр зыпэлъэщ пкъыгъуэ 
нэхъ щабэхэр щIым хилъэсыкIыу е хэт-
кIухьыпэу адрей зыпэмылъэщар бгъуэн-
щIагъ нэщIу къыщынэрщ.

БгъуэнщIагъхэм я къэунэхукIэр, я теп-
лъэр, я инагъыр зэрызэхуэмыдэм хуэдэ 
 къабзэу, я зэхэлъыкIэкIи зэщхьэщокI. 

«Кристаллхэм я бгъуэнщIагъ» щыIэщ 
Мексикэм. 2000 гъэм метр 290-рэ зи кууагъ 
шахтэм цIыхухэр лажьэу здыщIэтым зэры-
мыщIэкIэ къагъуэта бгъуэнщIагъым метр 
зэбгъузэнатIэ мини 5 хъурт, и утыку  нэхъ 
иным метри 109-рэ и кIыхьагът. ИтIанэ, 
 плъагъун къудейр куэд и уасэщ бгъуэнщIа-

гъым узыщрихьэлIэ гипс кристаллхэр. 
ЩIыщIагъ псы пщтырхэм къахэхъукIыу 
илъэс минищэ бжыгъэкIэ зэрыубыда а 
пкъыгъуэхэм метри 10 - 11 я кIыхьагъщ. 

Мывэ фIамыщI къыщIэзых компанием а 
крис таллхэр къигъуэта нэужь, бгъуэнщIа-
гъым екIуалIэ псы пщтырыр ири-
унэщIыкIащ, ауэ абы щхьэкIи къэмынэу,          
хуабэр градус  45-м, псыIагъыр градус 90-м 
щынэсырт. 2015 гъэм шахтэм псыр кIуэн 
щIидзэжа нэужь, ар зэхуащIыжыпащ,           
бгъуэнщIагъми щIыхьэпIэ имыIэжу. Дауэ 
хъуми, «кристаллхэм я бгъуэнщIагъыр» а 
зэрыщытым хуэдэу къэнэжащ. 

ЩIы хъурейм хытIыгуу иIэр къыпхуэмыб-
жыным хуэдизщ, ауэ абыхэмкIэ псом нэ-
хърэ нэхъ къулейр Арктикэ архипелагырщ. 
Абы и закъуэ къылъос мин 36,5-рэ икIи я 
инагъыр метр зэбгъузэнатIэ мелуаным  
щIегъу. Дуней псом щынэхъ ин ды дэхэм ха-
бжа хытIыгу 30-м щыщу 6-р здэ щыIэри а 
щIыпIэрщ.

Къапщтэмэ, Баффиновэ хытIыгур Вели-
кобританием нэхърэ хуэдитIрэ ныкъуэкIэ 
нэхъ инщ. Европэм и япэ кхъухьхэр абы и 
псыхэм XVI лIэщIыгъуэм екIуэлIа пэтми,            
а щIыпIэм и къэхутэныр илъэси 100-м нэб-
лагъэкIэ екIуэкIащ. 1903 - 1906 гъэхэм 
Амундсен япэу Атлантикэ хым икIри хы 
Щэхум кIуащ, канадэ псыдэжхэмкIэ зэп-
рыкIри. Апхуэдэу кIыхьу щIапщытыкIа Арк-
тикэ архипелагым и картэ пэжыр къы-
щыунэхуар XX лIэщIыгъуэм и курщ.

ЛЪОСТЭН  Музэ.

«Заповедный Кавказ» проектым хэту 
«Крым» щIалэгъуалэ клубымрэ «Турист 
Крыма» жылагъуэ зэгухьэныгъэмрэ жэр-
дэм ящIащ Къэбэрдей-Балъкъэрымрэ 
Кърымымрэ щIэныгъэ гуэдзэн щрагъэ-
гъуэт я IуэхущIапIэхэр зэдэлэжьэнымкIэ 
зэгурыIуэныгъэ зэраухылIэну.

УРЫС географие зэгухьэныгъэм (РГО) 
КъБР-м щиIэ и къудамэм и унафэщI КIэ-
рашэ Аксанэ иджыблагъэ яIущIащ ту-
ризмэмрэ лъахэхутэ IуэхухэмкIэ сабий-  
н ыбжьыщIэ центрым и унафэщI Осокинэ 
Еленэрэ «Эколого-биологический центр» 
IуэхущIапIэм и унафэщI Мишневэ Ната-
льерэ. Ахэр тепсэлъыхьащ ирагъэкIуэкI 
лэжьыгъэхэм, зыхунэсхэмрэ я мурадхэм-
рэ, апхуэдэуи, зэрызэдэлэжьэнум теухуауэ 

зэгурыIуэныгъэ зэраухылIащ. Зытепсэ лъы-
хьа Iуэхугъуэхэм ящыщщ егъэджакIуэхэм-
рэ я гъэсэнхэмрэ Кавказымрэ Кърымымрэ 
зыщаплъыхьыну Iэмал езытыну програм-
мэхэр. 

КIэрашэ Аксанэ яIущIащ Кърымым щIа-
лэгъуалэ политикэмкIэ и къэрал комите-
тым и унафэщI Зинченкэ Алексейрэ абы и 
къуэдзэ Григорян Анирэ. Ахэр тепсэлъы-
хьащ я IуэхущIапIэм мылъку къегъэщIы-
ным пымылъ жылагъуэ зэгухьэныгъэхэм 
папщIэ иригъэкIуэкI грант - зэпеуэхэм, зи 
ныбжьыр илъэс 18 иримыкъуахэм папщIэ 
къы зэрагъэпэща «Перезагрузка», «Добро-
слёт», «Таврический бриз», «Серп и моло-
дость» проектхэм, жылагъуэ-политик ныб-
жьыщIэхэм я «Политzаvод» зэхыхьэм. 

ГУГЪУЭТ  Заремэ. 

2030 гъэм ирихьэлIэу Къэбэрдей-Балъ-
къэрым и мэкъумэш-промышленнэ ком-
плексым къищIигъэкI продукцэм щыщу 
хамэ щIыналъэхэм хурагъашэм и куэда-
гъым, 2021 гъэм щыIа бжыгъэхэм елъы-
тауэ, хуэдэ 1,5-кIэ хигъэхъуэнущ икIи абы 
я уасэр доллар мелуан 25,9-м зэрынэхьэ-
сынущ. Иджыблагъэ екIуэкIа зэIущIэм ар 
щыжиIащ КъБР-м мэкъумэш хозяйствэм-
кIэ и министр Сыжажэ Хьэсэн. 

УРЫСЕЙ Федерацэм Мэкъумэш хозяй-
ствэмкIэ и министерствэм республикэм 
ирищIылIа зэгурыIуэныгъэм къызэрыщы-
гъэлъэгъуамкIэ, 2024 гъэм щIыналъэм и 
АПК-м хамэ щIыналъэхэм мэкъумэш 
 продукцэу яхуригъэшэнущ доллар мелуан 
13,9-рэ хуэдиз и уасэ. 

«Мэкъумэш-промышленнэ комплексым  
и продукцэр хамэ къэралхэм яхуегъэшэн» 

лъэпкъ пэхуэщIэм къызэрыхэщымкIэ, рес-
публикэм къалэн нэхъыщхьэу зэхуигъэу-
выжат 2023 гъэм мэкъумэш продукцэу 
 доллар мелуан 13,4-рэ и уасэ ищэну, ауэ 
 абы фIыуэ щIрагъэгъуащ. ЕрыскъыхэкIыу 
 щIыналъэм ирашам и уасэр доллар                         
мел уан 23,9-м нагъэсащ. ЯгъэзэщIэну къа-
пэщылъа къалэным процент 78,3-кIэ щIра-
гъэгъуащ. 

Сыжажэ Хьэсэн къызэрыхигъэщамкIэ, 
2023 гъэм псори зэхэту экспорт ягъэкIуа 
продукцэм и процент 34-р жылапхъэщ, 
 нартыхур нэхъыбэу. Процент 51-р яубыдащ 
ерыс къым, псыхэкIым, консервым, мака-
роным. Республикэм апхуэдэуи ираш крах-
малыр, маргариныр, семышкIэ дагъэмрэ 
абы къыхэщIыкIа нэгъуэщI зэхэлъхэри. 

Республикэм и АПК-м и продукцэхэр ху-
рагъашэ хамэ къэрал 20-м щIигъум. 

ХЬЭЩЫКЪУЕЙ  Олег. 

Хамэ къэралхэм иращэм хагъахъуэ

Кавказымрэ Кърымымрэ 
зыщаплъыхьынущ

ЩIыуэпсым и зэфIэкIырЕкIурабгъу зэхуамыIэми, 
большевик идеологиери 
динри (ислъамри) зыкIэ зэ-
кIуалIэрт: тIуми ядэртэ-
къым Iэзэгъуазэхэр, ахъшэ 
джэгухэр, нэмысым къе-
мы зэгъ нэгузегъэу жьы-
кIэхэр. Парт унафэщIхэм 
ахэр «бур жуазие гъуамэм» 
и щIэину къалъытэрт.

НАСЫПГУЭШУ къэплъы-
тэ хъуну лотереем Iуэхур 
 щы нэсым ахэр гупсысэ 
 хэ хуащ, арщхьэкIэ фейдэш-
хуэ къы зыпэкIуэти, ябгына-
къым. Щхьэусыгъуэ къа-
гъуэтащ: мурадыфIым 
 хуэгъэзамэ, сыт хуэдэ джэ  -
гукIэри хьэрэмкъым. 1922 
гъэм властыщIэр япэ ды-
дэу ягъэджэгуа лотереем 
къыхахамкIэ мэжэщIалIэ-
хэм ядэIэпыкъуащ, зы 
илъэс дэкIри, Граждан 
 зауэм зэ хикъутахэр зэ-
фIэгъэувэ жыным трагъэ-
кIуэдащ. 1927 гъэм а джэ-
гур егъэ кIуэ кIыныр Осо- 
а виахимым (иужь кIэ              
ДОСААФ) и пщэ далъхьа 
иужь а лотереемкIэ къэп-
хьэху  хъууэ ящIащ, ахъшэм 
нэ мыщI, автомо били, жэ-
ми, Лениным и лэжьы-
гъэхэр къыщыхьа   том 60-
ри. Хэку зауэшхуэм иужь кIэ 

Куэдрэ гупсыса иужь, США-м 
и президент Байден Джо арэзы           
хъуащ езым и жыжьэрылъатэ 
 ракетэхэмкIэ Украинэм и нео-
нацистхэр Урысейм и къалэхэм 
еуэну. ИпэIуэкIэ абыкIэ Фран-
джым и Iэтащхьэ Макрон Эмма-
нуэль къытригъэхьащ зыкъом-
рэ зизылъэфыхьа  Шольц  
Олаф-Германием и канцлерыр. 
Инджы лызым зэи Киев ар              
япиубыду  щытакъым.

ИДЖЫ НАТО-м, псом япэу Ва-
шингтон, я IэщэкIэ Киев къеуэ 
 хъунущ гъунапкъэм пэ мыгъунэ-
гъу урысей жылагъуэ хэми. Ауэ а 
лъэбакъуэм къигъэ лъагъуэ къу-
дейщ ди жагъуэ гъухэм я напэн-
шагъэр: куэд щIащ абыхэм ап-
хуэдэ Iэмал ди бийм зэрыратрэ: 
иджыри къэс Белгород къытра-
гъэлъалъэ ракетэхэр зейр Атлан-
тикэ ищхъэрэ блокым хэт къэрал-
хэрщ, езы США-р я пашэу. Ахэр 
хущIокъу Урысейм Iэмал зэриIэ-
кIэ нэхъ хэщIыныгъэшхуэ къраты-
ну, ар лъэрымыхь ящIыну. Дауи, 
Украинэр къагъэ сэбэпурэ, Ва-
шингтон едэ а зэ п э щIэтыныгъэм 
 Къухьэ  пIэм и  зауэлIхэр хэкIуадэ-
ми. Абы къы фIэIуэхукъым УФ-м и 
къалэхэм щыпсэу цIыху мамыр-
хэр, абыхэм лIыжь-фызыжьхэри, 
цIыхубзхэри, сабийхэри яхэту, зэ-
ры   зэт раукIэнур. Езыр Iэдакъэ -
жьауэ ищIауэ лъыгъажэм кIэ-
лъып  лъынущ, зэригугъэмкIи, 
Урысейм и жэуапри лъэIэсыну-
къым. Къызэ рызэрагъэпэщрэ а 
къэралыр къы  зэрыгъуэгурыкIуам 
хуэдэу сыт щыгъуи щытыну къе-
лъытэ. Ар зэрыщыуагъэм зэкIэ и 
гугъу дымыщIу къыхэдгъэщынщ 
у дынхэр езыхэм я щхьэм щы-
нэсым и деж американхэр егъэ-
леяуэ зэрыгужьеигъуафIэр тхы-

Совет лъэхъэнэм губгъуэ лэжьыгъэхэм дащытет-
хыхькIэ дэ, журналистхэм, фIэкIыпIэ имыIэу ди тхы-
гъэхэм хэдгъэхьэрт, «дуней щытыкIэхэр мыщIэ-
гъуами» псалъэхэр. АбыкIэ къэдгъэлъа гъуэрт мэ-
къумэшыщIэм гъавэ кърихьэлIэным пыщIа гугъуе-
хьыр, ар сыт щыгъуи зэрымытыншыр. ИкIи пцIы 
дуп сыртэкъым, дуней щытыкIэхэр зэи  къуажэдэсыр 
зэрыхуей дыдэм хуэдэу къыщIи дзыртэкъым - мы-
мащIэу къыхэхуэрт апхуэдизу зэлIэлIа хьэсэхэр уэ-
гъум щиубыд е кърахьэ лIэ жыным нэблэгъа гъавэр 
уэм щихьыж.

ДЫЗЭРЫТ  илъэсым  аргуэру  къигъэлъэгъуащ 
цIыхур къэхъукъащIэхэм зэрыпэлъэщынур. Хуабэу 
екIуэкIа мэлыжьыхь мазэм иужькIэ накъыгъэм щIыIэр 
къытеуащ Урысейм и курыт, ипщэ щIыналъэхэм. Ду-
нейм гуэдзым и уасэ хэр 2023 гъэм и шыщхьэуIу лъан-
дэрэ нэхъ ин дыдэу щыдэкIуеящ. Псори гузавэм зэ-
щIищтащ: Урысейр дунейм нэхъ гъавэ куэд дыдэ 
щызыщэ къэралщ.

ЩIыIэр еуащ нэгъуэщI къэкIыгъэхэми: пхъэщ хьэ-
мыщхьэ жыгхэми мэракIуэхэми.

Нэхъ мащIэми, къулейсызыгъэхэр зылъэIэсахэм 
ящыщщ ди гъунэгъу Ставрополь, Краснодар крайхэр, 
Кавказ Ищхъэрэм и республикэхэр.

Ауэ щIыналъищым - Воронеж, Липецк, Тамбов об-
ластхэм - Iуэхур щыхьэлъэщ. Пэжщ, языныкъуэ щIы-
пIэхэм жылэхэр щIэ рыщIэу щытрасэж хъунущ, ауэ абы 
къокI  гъавэ  щIэ ным текIуадэхэм хуэдитIкIэ заIэты-       
ну. Апхуэдэ щIыкIэкIэ къаIэрыхьа гуэдзыр бжьыхьэм  
зи уасэнум зэкIэ демыгупсысмэ нэхъыфIщ. Дэ гу лъыт-
такIэщ ди тыкуэнхэм щIакхъуэр нэхъ лъапIэ зэрыщы-
хъум. Дауи, зыхагъахъуэр гъавэ къэкIуэнум и уасэр-
къым, атIэ ягъэтIылъауэ тонн мелуан бжыгъэкIэ зэ-        
телъ нэгъабэрей, уеблэмэ  ищыпэрей гъэ гуэдзырщ: 
пуду ящэн ямыдэу ар зыхъумахэм иджы Iуэхур зыхуэ-
кIуар къагъэсэбэп…

Ауэ езы хэщIыныгъэхэр сыт хуэдиз?
IэщIагъэлIхэм къалъытащ хьэсэ гектар мелуан 

 хуэдиз щIыIэм исауэ. Псори зэхэту ахэр гектар мелуан 
85-рэ зэрыхъум тепщIыхьмэ, куэдкъым, языныкъуэ 
щIыпIэхэм, ипэкIэ зэрыжытIащи, жылэхэр щIэрыщIэу 
щытрасэж хъунущ. Ауэ абы зэуэ дригъэуеинущ арын-
шами лъапIэ гъэсыныпхъэхэм, техникэм и пкъы- 
г ъуэхэм я уасэхэр.

Iисраф хъуари, дауи, гуэдзым и закъуэкъым, ар-
дыдэр къащыщIащ хьэми, соеми, фошыгъу жэгун-
дэми. Iуэхур нэхъ гугъу ещI жылапхъэхэр ирикъуу зэ-
рамыIэм. Ахэри зэрагъэпэщын хуейщ.

ЩIыIэр ирикIуащ Липецк, Тамбов, Воронеж, Пензэ 
областхэм, Тэтэрым, Башкирием. Языныкъуэ щIыпIэ-
хэм ар градуси 8, хэбгъэзыхьмэ, 11 щыхъу щыIащ. Зэ-
рыгурыIуэгъуэщи, абы къэтIэпIу, къэгъагъэу хуе жьа 
къэкIыгъэхэр къелынукъым. Аращ мэракIуэхэкIхэр 
апхуэдизу щIэлъапIэр - Москва зы щIымэракIуэ ки-
лограммыр сом 700 - 800 я уасэу телевизорым къе-
гъэлъагъуэ. Ауэ, IэщIагъэлIхэм зэрыжаIэмкIэ, ар мы 
щхьэусыгъуэр мыхъуами, дэкIуеинут: зи гугъу тщIы 
къэкIыгъэхэр зехьэным текIуадэм илъэс къэс хо-                       
хъуэ.

АрщхьэкIэ икIэм-икIэжым мыIэрыси сани уимыIэу 
уекIуэкIыфынущ, нэхъыщхьэр гъавэрщ, арыншауэ 
цIыхур псэуфынукъым. Абы и лъэныкъуэкIэ шынагъуэ 
гуэри щыIэкъым. Урысейм езым ерыскъыкIэ и шына-
гъуэншагъэр къызэригъэпэщыну къудейкъым, атIэ 
икIи игъэ зэщIэнущ гуэдз нэгъуэщI къэралхэм 
ярищэнымкIэ зэгурыIуэныгъэхэм тету и пщэ дилъхьэ-
жа къалэнхэри. Абы шэч хэлъкъым.

Насыпгуэш…

илъэсипщIкIэ лотерее Iуэху 
зэ рахуакъым: цIыхухэр къу-
лейсызт. 1969 гъэм Гъэма-
хуэ олимп зэ хьэзэхуэхэр 
Москва щрагъэкIуэкIмэ, 
абы къэралым и пщIэр 
  хуабжьу къы зэриIэтынур  
ягу къэкIащ. Ар хъарзынэт, 
ауэ абыхэм ятекIуэдэну 
мылъкур дэнэ къыздрахы-
нур? ХэкIыпIэ къагъуэтащ: 
цIыху куэд къызыхашэну 
 лотерее ирагъэкIуэкIын 
 хуейщ!  СССР-м СпортымкIэ 
и къэ рал ко митетым и уна-
фэщIым и  къуэдзэ Иво-     
нин  Виктор  къигупсысащ   
икIи   къыхилъ хьащ «Спорт-
лото»  цIэ  ры Iуэр. Ар щIэ-
гъэкъуэ ныш хуэ хуэ хъуащ Iэ-
натIэм и мызакъуэу, езы Со-
вет Союзым и зыужьыны-
гъэми.

ДжэгукIэ къэс хабзэ 
иIэжщ. Ивонинымрэ абы и 
блыгущIэтхэмрэ къатIэщIы-
жащ курыт лIэщIыгъуэхэм 
Китайм щызекIуэу щыта 
«кено» жыхуаIэр. Ар зыте-
щIыхьар хьэрэмыгъэ псори 
хэгъэкIынырщ: бжыгъэхэр 
зытет шархэр иралъхьэ, 
иужькIэ зэхагъэзэрыхьри, 
зы  рызурэ кърах. СССР-м и 
зэманым бжыгъэ 49-м щы-
щу 6-р къэзыщIэм саугъэт 
нэхъыщхьэр къихьырт. Ло-

тереер махуи 10 къэс зэ ира-
гъэкIуэкIырт. Билетхэр газе-
тхэмрэ журналхэмрэ щащэ 
киоскхэм щызэбграхырт 
 мелуан бжыгъэкIэ. Ахэр 
ящэ хурт зэрымыпудым (кIэ-
пIейкIэ 30 и уасэт) щхьэкIи 
къамыгъанэу. АрщхьэкIэ, 
апхуэдэхэм деж зэрыхабзэ-
щи, псалъэмакъ мышыухэр 
къежьащ, жюрим хэтхэм 
зыхуейхэр трагъакIуэу жа-
Iэу. Лототрон ящIын хуей 
 хъуащ. Эстонием ЩIэныгъэ-
хэмкIэ и академием къыща-
гупсыса а Iэмэпсымэм бжы-
гъэхэр къыхихырт, кIэра-
хъуэурэ. ИтIани мыарэзыхэр 
щыIэт…

Москва щыщ зы цIыхубз 
сом мини 5 къихьэхуа иужь, 
лотереем дихьэхащ щIэри 
жьыри. А зэманым улахуэр 
тумэни 10-м (соми 100) щIи-
гъуртэкъым. Зи насып къи-
кIам а сом мини 5-мкIэ 
«Москвич» е къежьагъащIэ 
«Жигули» къыхуэщэхунут. 
Ауэ апхуэдэхэр мащIэт. 
ЦIыхухэр нэхъри къы-
дашэхын папщIэ 1973 гъэм 
кърагъэжьащ «36-м щыщу 
5-р къэщIэф» джэгукIэри. 
Иужьрейм къыхэкI псори 
трагъэкIуадэрт 1980 гъэм 
ирагъэкIуэкIыну Олимпи-
адэм зыхуэгъэхьэзыры-
ным. Ахэр мащIэтэкъым - 
тхьэ махуэ зэхуаку къэс 
(иджы апхуэдэу хъуат) билет 
мелуани 10 хуэдиз ягъэджэ-
гурт. «Спортлото»-м хыхьат 
Совет Союзым щыпсэухэм я 
процент 70-р - пионерхэм 
къыщыщIэдзауэ пенсионер-
хэм я деж щиухыжу.

«Фэ къэфхьэхумэ, спорт-
ми къехьэху» къыхуеджэ-
ныгъэм щIэту илъэс 20-м 
къриу быдэу «Спортлото»-м 
сом мелард 500-м нэбла- 
гъэ къыщIахащ. Ар зыхуэ-
дизыр фи нэгу къыщIэв-
гъэхьэн папщIэ жытIэнщ 
1970 гъэхэм СССР-м зы 
илъэсым IэщэкIэ ЗэщIэузэ-
да Къарухэм ятригъэкIуа-
дэр сом мелард 20 хуэдизу 
зэрыщытар.

Иджы джэгукIэ лIэужьы-
гъуэ куэд къежьащ, ауэ 
нобэр къыздэсым нэхъыжь-
хэм ягу ихужыркъым дэрэ-
жэгъуэ ин къезыту щыт 
«Спортлото»-р.

Езыхэм къатемыхуэмэ…
дэм мызэ-мытIэу къызэригъэ-
лъэгъуар. Дигу къэдгъэкIыжыну 
ирикъунщ зэпымыууэ зэрахьэкI 
тхыдэм къинауэ зы.

…1942 гъэм мазаем и 25-м и 
жэщым Лос-Анджелес щып-
сэухэр «зауэм» къигъэушащ. 
ЦIыху мелуанитI зыдэс къалэм 
уэздыгъэхэр къытеункIыфIащ, 
гыз  макъым ещхь Iэуэлъа-
уэшхуэм щIэту прожекторхэм уэ-
гум  къы щалъыхъуэрт къащхьэ-
щыхьа кхъухьлъатэхэр, шэхэр 
фийрт, кIыфIыр ягъэнэхуу. ЦIыху 
жейбащхъуэхэр гужьеят, здэ-
кIуэнур ямыщIэжу. Унэ Хужьымрэ 
Пен тагонрэ пIащIэгъуэкIэ хъы-
бар ирагъэщIащ японхэр 
къазэры теуам икIи икIэщIыпIэ-
кIэ ядэIэ пыкъун зэрыхуейм теу-
хуауэ. Арщ хьэкIэ зы сыхьэт нэхъ 
дэмыкIыу зэхэуэхэр езыр-езыру 
ужьыхыжащ. Нэхущым бел-
джылы къэ хъуащ зыри зыми зэ-
рыте мы уар: лъэужь гуэри щы-
Iэтэкъым. Унэхэр я пIэ итт, кърау-
дыха  кхъухьлъатэхэм я къута-
хуэхэр плъагъуртэкъым. Ауэ дра-
гъэуея топышэхэм къещэщэхы-
жахэмрэ зэрыгужьеям къыхаха 
гуузымрэ цIыхуи 7-м я гъащIэр 
ихьащ. Жэщ псом гугъуехьхэм 
хэта зауэлIхэр зэбгрыкIыжащ, 
 загъэпсэхуну. Ауэ я унафэщIхэр 
къэнащ: абыхэм  къапэщытт 
нэпцIу зэрыгъэгу жьеиныр къы-
зыхаха щхьэусы гъуэхэр Вашинг-
тон гурагъэIуэну. ГъэщIэгъуэн 
къэхъуат: къалэр щахъумат  ки-
лометр мин бжыгъэкIэ япэжыжьэ 
бийм.

США-р Японием Хы хужьым 
зэрыщыпэщIэувэрэ мазитIым 
щIигъуат. А зауэм щIидзат аме-
риканхэм хэщIыныгъэ хьэлъэ 
 ягъуэтауэ. 1941 гъэм дыгъэ-
гъазэм и 7-м Токио и кхъухь-               

лъатэзехьэ флотыр къару-
ушхуэкIэ еуат Гавай хытIыгухэм 
щыIэ Перл-Харбор дзэ базэ 
иным. Япон кхъухьлъатэхэу 350-
мрэ псыщIагъырыкIуэ кхъухь 
псын щIэхэмрэ американ кхъу-
хьыш хуиплI щIрагъэлъэфат, 
«Аризонэ» къагъэуат, «Оклахо-
ма» щхьэпрырагъэдзат. Адрей-
хэри хьэлэч ящIат. Американ        
зауэлI мини 2-м нэс хэкIуэдат 
абы. Дызытепсэлъыхьым щы-
мыщми, жытIэнщи, иджыри къэс 
къэ зылъытэ щыIэщ абы щыгъуэ 
 къэхъуар Вашингтон Токио хуи-
мыгъэгъуауэ икIи 1945 гъэм 
шыщ хьэуIум Хиросимэрэ Нага-
сакиемрэ атом бомбэхэмкIэ ири-
дза уды  ныр абы и жэуапу.

Тенджыз быдапIэу щыта Га-         
вай хытIыгухэр япэжыжьагъкIэ 
 США-мрэ Япониемрэ я зэхуэдэу 
Хы Хужьым щыIэт. Абы къыхэ-
кIыу тегузэвыхь хъуахэщ Штат-
хэм я хы Iуфэм, абы Iус Лос Ан-
джелес къащхьэщыхьа шына-
гъуэм. Абы нэхъри хигъэхъуащ 
Перл-Харбор иужькIэ махуитI 
 нэхъ дэмыкIыу Гитлер США-м 
 зауэ зэрырищIылIам. Абы щы-
гъуэм нэмыцэхэр Москва и деж 
иджыри къыщыщIагъэIатэкъым, 
Фашист Германиер зы щIыпIи 
къыщыхагъэщIатэкъым, арати, 
къытекIуэн щымыIэ къарууэ къа-
лъытэрт. Пэжщ, американ по-
литикхэм ягухэр ягъэфIырт на-
цистхэм СССР-р зэуэ зэрызэра-
мыпхъуэфам, арщхьэкIэ ящIэрт 
Вашингтон къылъэIэсыну Гитлер 
зэримурадыр. Нэхъ махэу зыкъи-
гъэлъагъуэртэкъым Азием щы-
зауэ Япониеми. Абы и дзэхэм 
 Филиппинхэр, Гум, Уэйк, хытIы-
гухэм щыIэ американ базэхэр 
яубыдат.

Хъыбар Iейхэр къикIырт Лон-

дон. Дыгъэгъазэм и 26-м япон-
хэм яубыдат Инджылызым и Гон-
конг колониер, мазаем и 14-м абы 
и  къуэкIыпIэ флотыр здэщыIэ 
Сингапурыр. Гъэр хъуат Брита-      
нием и зауэлI къызэрыгуэкIхэу, 
офицерхэу мин 80. Къалэм къы-
теуа японхэр ар зыхъумахэм нэ-
хърэ хуэдитIкIэ нэхъ мащIэт.

ХитIым я зэхуакум дэт США-р 
шы нагъуэншэу псэурт. Инджы-
лызым къыIэщIэкIыу щхьэхуит 
зэрыхъурэ гузэвэгъуэр зищIысыр 
зымыщIа американхэр гужьеят. 
Псом хуэмыдэу Лос-Анджелес 
щыпсэухэр. Абыхэм лъабжьэ  
яIэт: махуитI ипэкIэ, мазаем и          
23-м, хы Iуфэм къесылIэри, япон 
псыщIагъырыкIуэ кхъухьыр щIы-
дагъэ заводым къеуат. Зыри 
хэкIуэдатэкъым, IуэхущIапIэм 
зыри къыщыщIатэкъым, арщ-
хьэкIэ… ТIасхъэщIэххэм сакъыну 
псори къыхураджэрт. Лос-Ан-
джелес километри 100-кIэ пэгъу-
нэгъуу зыгуэрхэр уэгум щалъэ-
гъуауэ къащыхъуащ. Псори 
 пэп лъэрт кхъухьлъатэхэр къащ-
хьэ щыхьэным. Зы офицер епIэ -
щIэкIащ зыхуэмыIыгъыжу: абы 
топ игъэуа иужь адрейхэр псын-
щIэ дыдэу къыпэджэжащ. Мис 
апхуэдэу щIидзащ «зауэм».

Дауи, дыхьэшхэнщ а зэман 
дыдэм бий хьэщхьэрыIуэм лIэн-
къэнэну япэщIэта совет цIыху- 
хэм зэрахьа лIыгъэмрэ къа-
гъэлъэгъуа бэшэчагъымрэ елъы-
тауэ. Ахэр икIи пхузэгъэпщэну-
къым. Фашист лIыукIыпIэм 
пIа лъэ кIыхькIэ ита Ленинградрэ 
щIым щыщ ящIыжыну я мурада 
Сталинградрэ нэгъуэщI къалэ 
куэдым я цIыхухэм ягъэва 
бэлыхьыр американхэм пщIы-
хьэпIэуи ялъэгъуакъым, ауэ сэ-
тей къащIащ апхуэдэ гъэунэху-
ныгъэ хьэлъэм къызэрыхэ мы-
кIыфынур. Аращи, ар фIэкIыпIэ 
имыIэу Пентагон и стратегхэм 
 къалъытэн хуейщ, Урысейм нэ-
хъри къытегуплIэным теухуа му-
рад щащIкIэ.

Гъавэ къэкIуэнур…

Уасэхэр

Дунеяплъэ  жыжьэ

Жэрдэм



№67 (24.661) 2024  ГЪЭМ  МЭКЪУАУЭГЪУЭМ  И  64
Хъыбар гуапэ

КъБР-м щыIэ 
МВД-м къет

 Къэбэрдей-Балъкъэрым футболымкIэ и гъэмахуэ 
чемпионатым гуп нэхъыщхьэм зэрыщекIуэкIыр

Дж.

6
6
6
5
7
7
7
6
7
7
7
7
7
7

Къ.

5
5
5
5
4
4
4
3
2
2
1
1
0
0

З.

1
1
0
0
1
0
0
0
1
1
1
0
3
1

Т.

36-4
35-3
24-6
13-5
26-18
25-21
16-22
24-11
9-22
12-20
9-28
8-31
7-29
3-27

О.

16
16
15
15
13
12
12
9
7
7
4
3
3
1

ФI.

0
0
1
0
2
3
3
3
4
4
5
6
4
6

Командэхэр

1. «Родник»
2. «Искра»
3. «Тэрч»
4. «Ислъэмей»
5. «Малкэ»
6. «ЛогоВАЗ»
7. «Шагъдий»
8. «Спартак-Д»
9. «Урожайное»
10. «Шэрджэс»
11. «Акъбащ»
12. «Лашынкъей»
13. «Псыгуэнсу»
14. «Шэрэдж»

Футбол

ТЕЛЕФОНХЭР:

редактор нэхъыщхьэм, секретарым - 42-56-19; 
унафэщI-редакторхэм 40-48-54, 40-06-33; жэуап зыхь 
 се кре тарым - 42-75-78;  секре тариатым - 42-22-66.

КЪУДАМЭХЭМ: политикэмкIэ, жылагъуэм рэ 
лъэпкъ IуэхухэмкIэ - 42-22-86; къуажэ гъа щIэм рэ 
эко номикэмкIэ - 42-57-59; щэнхаб зэм кIэ -  42-75-36; 
егъэ джэ ны гъэмрэ щIэ ныгъэмкIэ -  40-15-31; хъы-
барыщIэхэмрэ спор тымкIэ - 42-22-88,  42-22-89; хаб-
зэхъумэ IэнатIэхэм ядэлэжьэнымкIэ -  42-60-53; 
зэдзэ кIакIуэхэм - 42 -21-88;  корректорхэм - 42-22-66; 
 компьютер IэнатIэм - 42-26-41; сурэттеххэм -  42-63-64. 

КъыдэзыгъэкIхэмрэ редакцэмрэ
я хэщIапIэр: 360030, КъБР,

Налшык къалэ, Лениным и уэрам, 5

Газетыр 2016 гъэм дыгъэгъазэм  и 
19-м Печатым и хуитыныгъэр 

хъу мэнымкIэ Къэбэрдей-Балъкъэр 
щIы налъэ IуэхущIапIэм ятхащ

ПИ № ТУ07-00117-м щIэту.

12+
Индексыр П 5894
Тиражыр 1.546
Заказыр №1181

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и къуэ-
дзэ Джатокъуэ Марьянэ, коррек-
торхэу Що джэн Иннэ (1, 3-нэ нап.), 
Елмэс  ФатIимэ (2, 4-нэ нап.) .

КомпьютеркIэ газетым и теп лъэр 
ящIащ Ныр Саидэ, Щомахуэ Ма-
рианнэ.

Сурэтхэм елэ жьар Бицу Жан-
нэщ.

«Издательство 
«Южный регион» ООО-м 

щытра дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр 
156-рэ къыдокI.

Редактор нэхъыщхьэ
ЖЫЛАСЭ Заурбэч

РЕДКОЛЛЕГИЕМ ХЭТХЭР:

ЖьэкIэмыхъу Маринэ (унафэщI-
редактор), Шир дий Маринэ (уна-
фэщI-редактор), Къаншокъуэ  Эллэ 
(жэуап зыхь секретарь), Къардэн 
Маритэ, Къумахуэ Аслъэн, Нэ-
щIэпыджэ Замирэ, Чэ рим 
Марианнэ, Щхьэ щэмыщI Изэ.

КъБР-м и цIыхубэ усакIуэ Кулиев 
Къайсын и фэеплъым деж цIыху куэд 
щызэхуэсат, балъкъэр лъэпкъым 
къыхэкIахэм я мызакъуэу, и гуащIэм 
щыгъуазэ дэтхэнэри абы зэрыри-
гушхуэр кърагъэлъагъуэу. Бадзэуэ-
гъуэм и 4-м илъэс 39-рэ ирикъуащ 
усакIуэр дунейм зэрехыжрэ. 

ЗИ къалэмыр къызыхэкIа лъэпкъым 
пэжкIэ хуэзыгъэтха, балъкъэрхэр зы-
пхыкIа гузэвэгъуэри абыхэм ягъуэтыжа 
нэплъэжыгъуэри гугъэзэгъауэ усэбзэ 
къабзэкIэ къэзыIуэта Къайсын хузэ-
фIэкIар абы и IэдакъэщIэкIхэм нэхърэ 
нэхъыфIу сыт къэзыгъэлъэгъуэнур?! 
Аращ ныбжьыщIэ цIыкIухэр Кулиевым и 
усэхэм ахэр зэрытха балъкъэрыбзэкIи 
зэрызэрадзэкIа адыгэбзэкIи къыщIе-
джар. 

Къэбэрдей-Балъкъэрым щэнхабзэм-
кIэ и министр Къумахуэ Мухьэдин зэIу-
щIэр къыщызэIуихым къыхигъэщащ ба-
лъкъэр усыгъэм и нэхъ лъагапIэ дыдэр 
зыIыгъ Кулиев Къайсын и гъащIэкIи и 
лэжьыгъэкIи куэдыщэ зэзыгъэхъулIэфа 
нэхъыжьыфIу зэрыщытыр. Илъэсым 
тIэу – къыщалъхуамрэ дунейм щехы-
жамрэ – мыбдежым дыщызэхуэскIэрэ, 
абы къилэжьа гулъытэм и Iыхьэ мащIэ 
лъыдгъэсыжыфу зэрыарари жиIащ. 
«Зэхуэсыгъуэ къэси мы щIыпIэм худиIэ 

пыщIэныгъэр нэхъри нэхъ быдэ мэхъу. 
Ди гуапэу дыкъокIуэ, къытхуигъэна 
щIэиныр къытщIэхъуэ щIэблэхэм я деж 
нэтхьэсыфын папщIэ, усакIуэм и усэхэм 
ящыщ зым къызэрыщыджиIауэ, нэхъ 
цIыхуфI дыхъуным щхьэкIэ», - къыхи-
гъэщащ министрым.   

АдэкIэ псалъэ иратащ  КъБР-м и 
цIыхубэ усакIуэ Беппаев МутIэлип. 
«Шэджэм щыщ бегъымбарущ сэ Кули-
евыр къызэрысщыхъур. Ди дунейр ма-
мырын, ди республикэр псом япэ итын, 
ди къэралыр лъэщын папщIэ куэд 
хузэфIэкIауэ къызолъытэ», - жиIащ абы. 
Къайсын балъкъэр лъэпкъыр и  Хэкум 
зэрырашам триухуа зы усэрэ ахэр я 
 лъахэм къызэрыкIуэжам хуэгъэпса зырэ 
къеджащ МутIэлип.

ЖиIэн и мащIэтэкъым филологие 
щIэныгъэхэмкIэ доктор Гъут Iэдэм, нэ-
хъыбэу и гукъеуэхэращ япэ иригъэща-
ри. «Аспиранту сыщыщыта илъэсхэм 
Москва дэт тхылъ щапIэхэр къыщы-
зэхэскIухькIэ, мызэ-мытIэу си нэгу 
щIэкIырт Кулиев Къайсын, Гамзатов 
 Расул, КIыщокъуэ Алим хуэдэ усакIуэ 
лъэщхэм я IэдакъэщIэкIхэр къэзыщэху-
ну хуейхэр абыхэм зэрыщыпэкIур. Ахэр 
къалъыхъуэрт, щIаджыкIырт, къыда-
гъэкIыжырт, аргуэрыжьу зэбграхырт. 
Тхылъ куэду еджэ къэрал лъэщт 
дыщыпсэур. Иджыпсту, ди жагъуэ зэры-

хъунщи, Литераторхэм я унэ ди къэра-
лым и къалащхьэм дэтым ущIыхьэрэ 
 Кулиевым и гугъу пщIымэ, ар ямы-
цIыхуххэнри зыхуэIуа щыIэкъым. Мис 
апхуэдэу зихъуэжащ дунейм, гъащIэм, 
дэ езы цIыхухэм. ДыIейуэ аракъым, гъа-
щIэм апхуэдэу зызэридзэкIауэ аращ. 
Ауэ, дауэ хъуми, ди лъэпкъ хъугъуэ-
фIыгъуэхэр тхъумэн, ди цIыхушхуэхэм я 
IэдакъэщIэкIхэм пщIэ хуэтщIын, зэры-
хъукIэ, нэхъыбэрэ ахэр дгъэпсэун 
 хуейщ», - къыхигъэщащ Iэдэм.

КъыкIэлъыкIуэу къэпсэлъапIэр хуит 
хуащIащ Шэджэм муниципальнэ щIы-
налъэм и щIыпIэ самоуправленэм и Со-
ветым и унафэщI Уэдыжь Хьэсанш. Абы 
гуапэу и гугъу ищIащ я лъахэгъу Кули-
евым и гъащIэм, и гуащIэм, и зэфIэкIым, 
зауэм щызэрихьа лIыгъэм. Иджыри зэ 
ахэр къызэхуэсахэм ягу къигъэкIыжа 
иужь, зэIущIэм хэта псори Шэджэм щIы-
налъэм, Кулиев Къайсын и хадэ ар 
щыщIалъхьэжам, зэрыригъэблагъэр 
жиIащ. 

УсакIуэм и фэеплъым удз гъэгъахэр 
тралъхьащ министерствэхэмрэ ведом-
ствэхэмрэ я къулыкъущIэхэм, налшык-
дэсхэмрэ абы и хьэщIэхэмрэ, Кулиевым 
и зэчийр къэзылъытэхэмрэ и Iыхьлы-
благъэхэмрэ.  

ИСТЭПАН  Залинэ. 
Сурэтхэр  Къарей  Элинэ  трихащ.

Къэрэшей-Шэрджэсым 
креатив индустриехэмкIэ и 
еджапIэ щытекIуащ Тэтэрс-
тан Республикэм и Нижне-
камск къалэм япэу ще-
кIуэкIа «Кинобаза» кино-
фестивалым. Абы щагъэ-
лъэгъуащ макъамэр зи 
псэм хэлъ Чырбыжхэ я уна-
гъуэм теухуа фильм. 

ЗЭПЕУЭР теухуат креатив 
индустриехэмкIэ Урысейм и 
школхэм я егъэджакIуэхэмрэ 
гъэсэнхэмрэ Унагъуэм и 
илъэ сым, къинэмыщIауэ 
лIэщIыгъуэкIэрэ балигъи 
ныб жьыщIи зы Iуэхугъуэ ди-
хьэхыу къэгъуэгурыкIуэ уна-
гъуэхэм ятеухуа кино ягъэ-
хьэзырыным. ЛIэу жьиплI 
 хъуауэ макъамэмрэ твор-
чест вэмрэ дихьэхыу къо-
гъуэгурыкIуэ Чырбыжхэ я 
уна гъуэр. Аращ креатив ин-
дустриехэмкIэ школым ща-
гъэ хьэзыра лэжьыгъэр зыт-
ра ухуари. Фильмым лъа-
бжьэ хуэхъуар унагъуэм и нэ-
хъыжьым зэхилъхьа макъа-
мэм и тхыдэрщ. Шахмат 
джэгур фIыуэ зэралъагъум 
хуэдэу, а макъамэр лIэщIы-
гъуэкIэрэ унагъуэм ямы-

Ткаченкэ Андрей и цIэр 
зезыхьэ СурэтыщI гъуаз-
джэхэмкIэ музейм ща-
гъэлъагъуэ художник Тем-
рокъуэ Анатолэ и лэжьы-
гъэхэр. 

ТЭРЧ щIыналъэм хыхьэ 
Хьэмидие къуажэм къыщы-
хъуа Темрокъуэ Анатолэ и 
сурэт гъэлъэгъуэныгъэр хуи-
гъэпсащ 115-нэ шуу дзэм хэта 
и адэ Темрокъуэ Барэсбий. А 
лэжьыгъэхэм щыболъагъу 
ТекIуэныгъэм хущIэкъуа со-
вет зауэлIхэр къэмылэнджэ-
жу, я псэ емы блэжу бийм 
зэрыпэщIэтар. Мы лэжьы-
гъэхэр сурэ тыщIым фэеплъ 
зыхуищIа и адэр зэи зэри-
мылъэгъуар къэ  плъы тэмэ, 
гурыIуэгъуэ мэхъу ахэр гукIи 
псэкIи щIы зэхэпщIэм и 
щхьэусы гъуэр.

- Тхыдэм уриплъэжмэ, сыт 
хуэдэ зэманми дэтхэнэ за-
уэлIри зыхущIэкъуар и Хэкур 
ихъумэжынырщ, цIыхубэм 
ТекIуэныгъэр къыхуихьы-
нырщ. БлэкIами ди нобэми 
аращ нэхъыщхьэр. Си хэкуэ-
гъухэм си гуапэу си сурэт-
хэмкIэ садогуашэ, нэгъуэщI-
хэм ейм защызогъэгъуазэ, 
лэжьыгъэхэм сытезыгъэгу ш-
хуэ си гъэсэнхэм я зэфIэкIхэр 
си щапхъэу, - жеIэ Анатолэ. 

Темрокъуэр Хьэмидие 
 къуажэм 1941 гъэм къыща-
лъхуащ. Краснодар и техни-
кэ училищэр къиухащ 1965 
гъэм. Иужьым КъБКъУ-м и 
филологие факультетым 
урысыбзэмрэ урыс литера-
турэмкIэ и къудамэм ще-
джащ. Абы къыдэкIуэу Тка-
ченкэ Андрей и студием 

Фэеплъ

Балъкъэр усакIуэр ягъэлъапIэ
гъэкIуэду яхъумэр. 

Чырбыжхэ я унагъуэм бы-
нитху къихъуащ: Ася, Аслъэн, 
Борис, Бэлэ, Аидэ. Дэтхэнэри 
макъамэм дехьэх. Зэщхьэ-
гъусэхэу Аликрэ Зулетэрэ са-
бийхэм зэрыцIыкIурэ зра-
гъэужь, макъамэмрэ гъуаз-

джэмрэ драгъэхьэх. Хабзэ 
яхуэхъуауэ, пщыхьэщхьэ 
къэс, я Iуэхухэр зэраухыу, 
зэхуэсурэ фIыуэ ялъагъу зы 
макъамэ ягъэзащIэ. 

Унэгуащэ Зулетэ пшынэ, 
шыкIэпшынэ, Iэпэпшынэ, ги-
тарэ, пианинэ жыпIэми, 

Iэмэпсымэ куэдым йоуэ, 
уэрэди етх. Къапщтэмэ, къуа-
жэдэсхэм я гимн хъуащ абы 
итха «Си Беслъэней» уэрэ-
дыр. Ипхъу Бэлэ иритауэ 
жыпIэ хъунущ макъамэм 
щиIэ зэфIэкIыр. Абыхэм 
жыджэру зыкъыщагъэлъа-
гъуащ Москва ВДНХ-м 
щекIуэкI зэхыхьэхэм. Аидэ 
IэкIуэлъакIуэу бэрэбан йоуэ. 
Ася фортепианэмкIэ зэрыIэ-
кIуэлъакIуэм и мызакъуэу, 
концертым зэрызыкъыща-
гъэлъагъуэну фэилъхьэгъуэ-
хэр ед. Зэкъуэшхэу Аслъэнрэ 
Борисрэ диджейщ. Аслъэн 
макъамэ етх, Борис Хэкум и 
хъумакIуэу дзэ Iуэху хэхам 
щыIэщ. Я адэ Алик и уна-
гъуэм исхэр нэхъри макъа-
мэм трегъэгушхуэ. Уеблэмэ 
унагъуэр гушыIэу абы къы зэ-
реджэр креатив продюсерщ.

Унагъуэм саугъэту сом мин 
200 къратащи, абыкIэ къа-
щэхунущ зыхуеину Iэ мэп сы-
мэхэр. 

ТЕКIУЖЬ Заретэ.

Чырбыжхэ я унагъуэр

сурэт щIыным зыщыхуигъэ-
сащ. Налшык къалэм Сурэ-
тыщI гъуазджэхэмкIэ и му-
зейм 1967 гъэм щекIуэкIащ 
студием и гъэсэнхэм я 
лэжьыгъэхэм я гъэлъэгъуэ-
ныгъэ. Абы хагъэхьат Темро-
къуэм и IэдакъэщIэкIхэр икIи 
щIыхь тхылъым и япэ на-
гъыщэр къыхуагъэфэщащ. 
1968 гъэм абы цIыхугъэ 
къыхуэхъуащ зэфIэкI зиIэ 
 художник, Хэку зауэшхуэм 
хэта, сурэт щIынымкIэ студи-
ем щезыгъаджэ Сындыку 
Анатолэ. Темрокъуэм и Iэза-
гъэм щыхигъэхъуащ абы и 
деж. Къыщыхъуа Хьэмидие 
къуажэм и курыт еджапIэм 
сурэт щIынымкIэ щригъэ-
джащ зы зэманкIэ. 

Темрокъуэ Анатолэ и лэ-
жьыгъэхэр зытриухуа и адэ 
Барэсбий Хэку зауэшхуэм и 
пэкIэ къуажэ колхозым меха-
низатору щылэжьащ. Ростов 
областым и Мартыновскэ 
щIыналъэм и Сальск губ-
гъуэ хэм щекIуэкIа зауэ гуа-
щIэм хэкIуэдащ. Япэ щIы кIэ 
ар хъыбарыншэу щытами, 
иужькIэ и унагъуэм зэхи-
гъэкIащ абы и щхьэм 
къри кIуар. УмыгъэщIэгъуэн 
плъэкIыркъым художникым 
имылъэгъуа и адэм хуиIэ 
 лъагъуныгъэмрэ пщIэуэ хуи-
щIымрэ. 115-нэ шуудзэм хэта 
лIыхъужьхэм зэрахьа лIы-
гъэм и фэеплъщ а лэ-
жьыгъэхэр. 

БЖЬЫХЬЭЛI  Розэ.

Гъуазджэ

Къэбэрдей-Балъкъэрым футболымкIэ пашэныгъэр къы-
щыхьыным хуэунэтIа гъэмахуэ чемпионатым и зи чэзу, 
еханэ, ебланэ джэгугъуэхэр гуп нэхъыщхьэм щызэхэтащ. 
Тхуэ фIэкIа мыджэгуауэ, а псоми щытекIуауэ «Ис-
лъэмейрщ» хэщIыныгъэншэр. ЗэкIэ очко тIурытI зы-
фIэкIуэда Псынэдахэ и «Родник»-мрэ Алътуд и «Искра»-
мрэ япэ увыпIитIым щытхэщ. Абыхэм якIэлъокIуэ «Тэр-
чыр». «Шэрэджми» и япэ очкор къихьащ. Аращи, гупхэм 
«IэнэщI» яхэтыжкъым.

КОМАНДЭХЭР зэрыджэгуа бжыгъэхэмкIэ зэлъэщIыхьэжмэ, 
ипэкIи къызэрыхэдгъэщащи, нэхъ гурыIуэгъуэ хъуну дыщо-
гугъ хэт сыт хуэдэ зэфIэкI бгъэдэлъми. Иужь зэIущIэхэм ящы-
щу псом япэу къыхэгъэщыпхъэр, футболым дихьэххэр нэхъ 
яфIэгъэщIэгъуэну зыкIэлъыплъар, нобэкIэ адрейхэм 
ящхьэщыкIауэ зи цIэ къитIуа командитIым я зэIущIэрщ. Джэ-
гугъуэ тхурытыху ирагъэкIуэкIам хьэрхуэрэгъухэм я гъуэхэм 
зэхэту топ 69-рэ дэзыгъэкIа Псынэдахэмрэ Алътудымрэ я 
гупхэр зэрытемыгъакIуэу, бжыгъэр 1:1-уэ, зэбгъэдэкIыжащ. А 
командэхэм я гъуащхьэтетхэмрэ гъуащхьэхъумэхэмрэщ зи Iэ-
загъкIэ нэхъ пажэхэр - топиблщ зэгъусэу яIэщIэкIар. Ар 
къэплъытэмэ, зэхуагъэу къыщIэкIынущ а зэIущIэр апхуэдэу 
зэриухар. 

Нэхъ ипэIуэкIэ дыхуэгузавэу дызытетхыхьа, щIымахуэ 
зэхьэзэхуэм чемпион щыхъуа Налшык и «Спартак-Д» ныб-
жьыщIэ командэрщ мы зэIущIэхэм нэхъ бжыгъэшхуэкIэ, 7:1-
уэ, текIуэныгъэ къэзыхьар. Апхуэдэу, ар «зыщымысхьар» 
Акъбащ Ищхъэрэм и футболистхэрщ.

Иужь дыдэ увыпIитIыр зыIыгъ «Псыгуэнсумрэ» «Шэрэ-
джымрэ» я дэщIакIуэхэр нэхъ зэрызэшар къегъэлъагъуэ 
бжыгъэр къызэIуамыхауэ зэрызэдэджэгуам. Ауэ, дапхуэдэу 
щытми, «Шэрэджым» и япэ очкор зэрызэригъэпэщам нэхъ 
щыгуфIыкIауэ къыщIэкIынущ, нэхъ лъагэу зимыIэтами. 

Иджы щыгъуазэ фыхуэтщIынщ иужь зэIущIэхэм къарикIуа 
бжыгъэхэм: «Тэрч» (Тэрч) - «Лашынкъей» (Лашынкъей) - 3:1, 
«Спартак-Д» (Налшык) - «Акъбащ» (Акъбащ Ищхъэрэ) - 7:1, 
«Искра» (Алътуд) - «Родник» (Псынэдахэ) - 1:1, «Урожайное» 
(Урожайнэ) - «Шэрджэс» (Шэджэм) - 3:2, «Шэрэдж» (Старэ 
Шэрэдж) - «Псыгуэнсу» (Псыгуэнсу) - 0:0, «ЛогоВАЗ» (Бабу-
гент) - «Ислъэмей» (Ислъэмей) - 3:4, «Малкэ» (Малкэ) - «Ша-
гъдий» (Зеикъуэ) - 2:6.

ШАФИЙ  Аслъэн.

Ислъэмейдэсхэращ
къахуимыкIуэтыр

УФ-м и МЧС-м и управленэу 
КъБР-м щыIэм и лэжьакIуэхэм 
я нэIэ тетщ гъэмахуэ зыгъэп-
скIыгъуэ лъэхъэнэр къэхъу-
къащIэ къыхэмыкIыу екIуэ-
кIыным.

МЭКЪУАУЭГЪУЭМ и 1-м рес-
публикэм щыщIидзащ гъэмахуэ 
зыгъэпскIыгъуэ лъэхъэнэм. 
Урысей МЧС-м и щIыналъэ 
 къудамэм и лэжьакIуэхэм къа-
пщытакIэщ ди цIыхухэр апхуэдэ 
мурадкIэ нэхъыбэу здекIуалIэ 
щIыпIэхэр. Мурадыр зыхуэгъэ-
зар зи гугъу тщIы зыгъэп-
скIыпIэхэр бэджэнду къеIызы-
хахэм гъэмахуэм зэрызыхуа-
гъэхьэзырар зрагъэщIэнырщ, 
щыщIэныгъэхэр къэгъуэты-
нырщ.

Урысей МЧС-м и лэжьакIуэхэр 
щыIащ Налшык къалэм и ЕтIуа-
нэ гуэлым. Инспекторхэм зра-

гъэлъэгъуащ щIыпIэм и къе-
гъэлакIуэ пунктыр зыхуеину 
IэмэпсымэхэмкIэ къызэрызэ-
гъэпэщар, езы къегъэлакIуэхэр 
гузэвэгъуэ зылъысахэр псым 
къыхахыжыным зэрыхуагъасэр, 
япэ медицинэ дэIэпыкъуныгъэ 
щрат щIыпIэ щыIэмэ, нэгъуэщI 
псори. 

Къудамэм и лэжьакIуэ Бжьа-
хъуокъуэ Iэмырбий зэрыжиIам-
кIэ, мыхьэнэшхуэ иIэщ цIыхухэм 
я шынагъуэншагъэр къызэгъэ-
пэщыныр зэтеухуэным и чэзум 
зыхуэгъэхьэзырыным. Мыбдеж 
псори щызэпэлъытын хуейщ.

КъыхэдгъэщхьэхукIынщ рес-
публикэм и щIыналъэм зы-
гъэпскIыным, зыгъэпсэхуным 
щIыпIэ 11 зэрыщыхухахар:

«Курортное» гуэлыр, Налшык 
къалэ;

ЕтIуанэ гуэлыр, Налшык 
къалэ;

«Къанщауэ» псы къыщIэ жы-
пIэхэр, Аушыджэр къу.;

Уней хьэрычэтыщIэ Жэбалым 
игъэлажьэ псы хуабэ къыщIэ-
жыпIэр, Аушыджэр къуажэ;

«Мая» псы пщтыр къыщIэ-
жыпIэ;

Ипщэ Гуэл щхъуантIэ (Шэрэдж 
район); 

Къалэ гуэл, Тэрч къалэ;
«Оазис», «Авангард» зыгъэ-

псэхупIэ щIыпIэхэр, Прох ладнэ 
къалэ;

«Джэдыкъуэ» комплекс.
Псым зэрытет кхъуафэжьей 

цIыкIухэр щат щIыпIэхэр: 
«Трек» гуэлыр, Налшык къа-

лэ; 
ЕтIуанэ гуэлыр, Налшык къа-

лэ; 
«Курорт» гуэлыр, Налшык 

къа  лэ;
Ипщэ Гуэл щхъуантIэр (Шэ-

рэдж район). 

Абыхэм я щытыкIэр къызэра-
пщытам кърикIуахэм яте-
щIыхьауэ къалъытэнущ ахэр зы-
гъэпскIыпIэ лъэхъэнэм зэры-
хуэхьэзырыр.

Республикэм щыпсэухэ, ди 
хьэщIэхэ! Зыщывгъэпсэху зы-
гъэпскIыным хухэха щIыпIэхэм. 
Псыежэххэм зыщывгъэпскI, 
кхъуафэжьейхэмкIэ фытехьэ, 
пхъэ зэпхахэм фытесу абыхэм 
фыкъех хъунукъым. Псым 
фыщыхыхьэкIэ шына гъуэн ша-
гъэм и хабзэхэм фытет. Зыщыв-
мыгъэгъупщэ псым убыдыпIэ 
зэримыIэр, абы шынагъуэнша-
гъэр къызэпызыудхэм яхуигъэ-
гъуркъым.

Шынагъуэншагъэм и хабзэхэр 
фщIэныр икIи абы фытетыныр 
насыпыншагъэхэр къэмыхъу-
ным я лъабжьэщ.

УАРДЭ  Жантинэ.

Гъэмахуэ  зыгъэпскIыгъуэм  щIедзэ

Iуэхур судым 
нэсащ

Урысей МВД-м Дзэлыкъуэ 
районым щиIэ къудамэм и 
Следственнэ IэнатIэм и кIэм 
нигъэсащ Аруан районым 
щыпсэу, илъэс 31-рэ зи 
 ныбжь цIыхубзым ехьэлIауэ 
къ и Iэта уголовнэ Iуэхур. 

АР ЩЫЗЭХАГЪЭКIЫМ яу-
бзы хуащ ягъэкъуаншэм унэ-
лъащIэ зэрищэм теухуа хъы-
бар 2024 гъэм мэлы жьыхьым 
и 16-м сетым къызэрырилъ-
хьар икIи Дзэлыкъуэ районым 
щыщ цIыхубзыр абы 
зэрыщIэупщIар. 

Щызэхуэтхэм ягъэкъуан-
шэм дзэлыкъуэдэс бзылъху-
гъэм жриIащ диваным и уа-
сэм щыщу сом мин 15-р ипэкIэ 
къыхуигъэхьыну. Арати, адэкIэ 
хъыбарегъащIэр ирихыжащ, 
сатуущI-гъэпцIа кIуэм ахъшэр 
зыIэщIигъэкIам и смс-хэми 
жэуап къритыжакъым. 

Ягъэкъуаншэм зэрыжиIам-
кIэ, къыIэрыхьа ахъшэр и 
щхьэ IуэхукIэ къигъэсэбэпащ, 
унэлъащIэри Iэригъэхьэн му-
ради иIакъым. 

ЩэхуакIуэм игъуэта хэщIы-
ныгъэр иратыжащ. 

Зэрагъэкъуаншэ уголовнэ 
Iуэхур судым Iэрагъэхьащ 
зэпкърыхауэ хэплъэну. 

Шэч зыхуащIыр 
яубыдащ

КъБР-м щыIэ МВД-м Нар-
котикхэр зэрызэбграгъэхым 
кIэлъыплъынымкIэ и упра-
вленэм и лэжьакIуэхэм къэ-
лъыхъуэныгъэ Iуэхухэр ира-
гъэкIуэкIыу Налшык къалэм и 
Къэбэрдей уэрамым щаубы-
дащ нэхъапэми суд зытра-
щIыхьа, илъэс 30 зи ныбжь, 
Хьэсэней къуажэм щыщ 
цIыхухъур. Абы къаригъэлъэ-
гъуащ къалэм щызэбри-
гъэкIын хуей наркотикхэкI 
зэкIуэцIылъыр къыщищтэ-
жын хуей щIыпIэр. Яубыдам 
жыхуиIа щIыпIэм деж къыща-
гъуэтащ порошокхэкI пкъы-
гъуэхэр зыкIуэцIылъу тху.

Экспертизэм къызэри-
гъэлъэгъуамкIэ, ахэр грамм 
24,82-рэ хъу «метилэфедрон» 
наркотикхэкIщ. 

Урысей МВД-м и Налшык 
управленэм полицэм и къуда-
мэ №2-м и Следственнэ Iэна-
тIэм шэч зыхуащIым теухуа 
уголовнэ Iуэху къиIэтащ. Ар 
яубыдащ.

ДЫГУЛЫБГЪУ  Жантинэ.

Краснодар крайм хыхьэ Кабардинкэ къуажэм 
иджыблагъэ щекIуэкIащ псы есынымкIэ урысейпсо 
зэхьэзэхуэ, «Тенджыз ФIыцIэм и налкъут» фIэщыгъэр 
зэрихьэу. Хэгъэрейхэм я гъусэу абы хэтащ Ставропо-
ль крайм, Ростов, Самарэ, Астрахань областхэм, Къэ-
бэрдей-Балъкъэрым, Шэшэным, нэгъуэщI щIына-
лъэхэми щыщ спортсменхэр.

ДИ РЕСПУБЛИКЭМ и лIыкIуэхэм ящыщу абы къыщыхэ-
жаныкIащ Мукаилов Расим: етIуанэ увыпIэм къыдэкIуэу 
абы игъэзэщIащ ныбжьыщIэхэм япэ разряд зиIэ я мар-
дэр. ЩIалэ цIыкIум и тренерыр Мукаилов Рагимщ.

Ещанэ увыпIэр зэхьэзэхуэм къыщихьащ Iэхъуэбэч 
Амилинэ, и тренерыр Беткараев Дамирщ.

Къыхэдгъэщынщи, зэпеуэр зэрекIуэкIам кIэлъыплъащ 
Урысейм псы есынымкIэ и командэ нэхъыщхьэм хэтхэр, 
Олимп джэгухэм, дунейпсо, европей, Урысей чемпиона-
тхэм щытекIуахэр, апхуэдэ зэхьэзэхуэхэм къыщыхэ-
жаныкIахэр, дуней псом щыцIэрыIуэ Попов Александррэ 
Караваевэ Иринэрэ я пашэу.

Сабийхэр хъумэным и дунейпсо махуэм ирыра-
гъэхьэлIэри, «Налшык» спорт комплексым щIына-
лъэхэм самбэмкIэ я зэхьэзэхуэ иджыблагъэ щрагъэ-
кIуэкIащ. Абы хэтащ Къэбэрдей-Балъкъэрым, Къэрэ-
шей-Шэрджэсым, Осетие Ищхъэрэ – Аланием, Став-
рополь крайм я бэнакIуэу 200-м нэблагъэ.

УДЭЗЫХЬЭХЫУ икIи гъэщIэгъуэну екIуэкIа зэпеуэхэм 
ди республикэм и бэнакIуэ ныбжьыщIэхэм медаль  хъушэ 
къыщахьащ. Я хьэлъагърэ я ныбжьрэ елъытауэ зыхэта 
гупхэм япэ щыхъуащ Кумыщ Аммар, ЛампIэжь Темыр-
лан, Къумыкъу Ренат, Къудей Беслъэн, Калошин 
Дмитрий, ПшынащIэ Аслъэн, КъуэщIысокъуэ Алий, 
 КъуэщIысокъуэ Сулеймэн, Хьэмырзэ Аслъэнбэч, Рахма-
нов Макар, ДыщэкI Дамир, Дрогуэ Iэмырбэч, Хьэщпакъ 
Хьэбас сымэ. 

АЛБЭРДЫКЪУЭ  Iэмин.


